
فطرت په پلوسين کښې
ــــــــــــــــــــــــــــــــــــــــــــ
ګل شوې د خوړې د بڼ پلوسې
خوشحاله ولې بې ګشته اوسې
ښکار د بازونو کړه سيل د ګلونو کړه
چې کور ته ډېرې غوښې يوسې

(خان خوشحال خان خټک)
خوړه خټک د ضلع نوښار تاريخي سيمه ده- خوړه خټک د خټکو د اقتدار په تاريخ کښې په دې وجوهاتو هم شهرت لري چې د خټک قبيلې د مشرۍ اٰغاز هم د دې ځايه شوے وو= ځکه چې اکوړه خټک دلته د کربوغې نه په کډه راغلے وو او بيا ورته اکبر باچا په خيراٰباد کښې د مشرۍ دستار په سر کړے وو-
خوړه خټک د خوشحال بابا د مهماتو په حواله هم شهرت درلودو- ځکه خو د خان بابا په شعر کښې د خوړې د بېلا بېلو کليو او غرونو ذکر موندلے شي-  که څه هم خوشحال بابا د نن  نه څه د پاسه څلور سوه کاله اګاهو وئيلي وو چې ​​-----
د خوشحال سره چې کښېني يو څو کاله
دا د غره خټک به واړه شاعران شي

خو ولې په خوړه خټکو کښې د شاعرۍ اٰغاز په شلمې صدۍ کښې د کمرمېلې د ديني عالم، مشر، ارواښاد مياں حميد شاه نسک خېل خټک په لاس کېږي- چې قلمي ديوان ئې د ''راقم الحروف'' سره اوس هم خوندي پروت  دے-
په مياں صيب پسې بيا د اميرو کلي سليم خان خټک د انذري فګار صيب قلمونو ته لاس کوي او د شعر و شاعرۍ په بڼ کښې د نويو شعرونو اضافه کوي-  او دغه رنګ د شعر او شاعرۍ قافله د منزل په لور ګړندي ګامونه اخلي-
دلته چې زه د کوم شاعر په شاعرۍ د څه ليکلو هڅه کوم هغه د خوړې د لوئې کلي "کاهي" ښاغلے فضل الرحمان فطرت دے چې د لبي خېلو (علي بيګ خېلو) په محله کښې په کال ۱۹۸۴ کښې د ښاغلي شال الدين کره پيدا شو- تر لسم پورې سبق ئې د کاهي په ګورنمنټ هائي سکول کښې ووې او بيا ئې د اليکټريشن صند واخستو- نن سبا په بيسټ وے سيمنټ فيکټرۍ کښې خپل خدمات تر سره کوي-
ښاغلے فطرت چې د "پلوڅين بادونه" په نوم کتاب شائع کوي- "پلوڅين بادونه" به کتونکيو ته نوے نوم ښکاري خو د سيمې د جغرافيائي پس منظر په اساس  ښکلې نوم دے- په دې کتاب کښې غزلونه، ازاد نظمونه، قطعات،سندره، هائيکو ګانې او ټپه ايزې شاملې دي- اول به د فطرت په غزل خبره اوکړو-
د فطرت غزل:-
د فطرت غزل په دې وجه هم په ښکليو غزلونو کښې شمېرل پکار دي چې هغه په غزل کښې د جديدو رحجاناتو ذکر کړے دے- فطرت پخپله هم  محنت مزدوري کوي او په نورو مزدورانو ئې هم زړه خوږېږي- فطرت چې څنګه ځان ته تخلص خوښ کړے دے هم دغه رنګ ې په غزل کښې د جمالي او جلالي رنګونو سره سره فطرتي رنګونه هم لکه د روڼ سحر ځلېږي- 
فطرت لکه زمونږ د نورو شاعرانو د خپلې محبوبې په بې رخۍ هم ټکونه کوي او د هجر او د وصال د لمحو ژړا هم- لکه چې وائي---
ستا د غاړې امېل نه شوم اوس مې تش تصوير ته ګوره
رنګ مې زيړ اوبه اوبه شوم اوس مې تش تصوير ته ګوره

په موجوده وخت کښې چې د ترهه ګرۍ کومه لوبه زمونږ په هيواد کښې په عمومي توګه او په لره او بره پختونخوا کښې په خصوصي توګه ګرمه شوي ده او هر باشعوره وګړے ئې په چکر کښې اچولے دے چې اخر دا څه کېږي او تر کومه به وي؟ او اختتام به ئې کله وي؟ دې حالاتو فطرت هم بې ارامه کړے دے اوګورئ کنه د ګلونو ښار پېښور مطابق څومره په ښکلې انداز وائي چې---
په پېښور کښې دهماکه خو اوس معمول جوړ شوے
اکثر په دې خبره ډېر خلق ماتم نه کوي

دې سره سره فطرت په غزل کښې د امن په موضوع هم ځني شعرونه ليکلي دي او حقه هم دا ده چې هلته ترقي او پرمختګ ممکن وي-  چرته چې امن وي- خوشحالي وي او ورورولي وي ---
چې امن راشي خوشحالي په هر يو کور راشي
چې ناڅاپي دغسې شور شي د پښتون په خاوره

د فطرت نظم گوئي:-
نظم د عامې او پخوانۍ معنٰي مطابق هغه موزون کلام ته وئيلے شي چې د نثر په مقابله کښې استعمالېږي- د دې تعريف مطابق د شاعرۍ ټول اصناف د نطم په تعريف کښې راځي- خو دې سره سره نظم د شاعرۍ د يو جدا صنف په معنو کښې هم استعمالېږي چې يو    مسلسل مضمون پکښې په يو څو شعرونو کښې بيان شوے وي-
فطرت نظم او ازاد نظم دواړه قسمه ليکلے دے- د فطرت په نظمونو کښې د داخليت سره سره خارجيت هم شته- خپل بال بچ، مور پلار نه د لرې والي په مناسبت د هغه په نظمونو کښې د مسافرۍ تاوژن احساس په غور ځنګونو دے-
فطرت په نظمونو کښې د منظر کشۍ په هنر کښې تر ډېر حده کامياب شوے دے- دې سره سره د هغه په کلام کښې د "کاهي" کلي نوم هم مخې ته راځي- د دې نه مونږ ته په اسانه پته لګي چې فطرت څومره په کلي مئين دے-
يوه اهمه خبره چې د کتونکيو ورته خيال راګرځول غواړم هغه دا چې مونږ د فطرت په کلام کښې د "خان اِزم" په موضوع کوم څه وينو او ګورو نو د هغې مطلب هرګز دا نه دے چې ګني خټکو کښې "خاني" شته او يا د خټکو خانان ظلم او جبر کوي بلکه د خټکو قبيله د الله په فضل د "خان اِزم" د ناسور نه په امان ده او که څوک ځان سره خان ليکي نو هغه تر نوم پورې محدود دے- مونږ که په حقيقت کښې اوګورو نو قبيله خټک په پښتنو کښې ازاده قبيله ده-
فطرت هائيکو ګانې هم ليکلي دي- هائيکو جاپاني صنف دے او پښتو ته راغلے دے- پروفيسر قاسم بنوي صيب وړومبۍ هائيکو ليکلي ده- او ډاکټر اسماعيل ګوهر د هائيکوګانو وړومبۍ مجموعه شائع کړي ده- هائيکو د پينځه، اووه-پينځه په هيئت کښې ليکلے شي- او زما د رائې مطابق ډاکټر اسماعيل ګوهر په تول پوره هائيکو ګانې ليکلي دي- فطرت هم د هائيکو په صنف نوي نوي تجربې کړي دي- په خيال او فکر کښې تر ډېر حده کامياب شوے دے خو ولې په هيئتي اعتبار پاتې راغلے دے- مونږ ترې طمع لرو  چې په روان وخت کښې به نورې د اعلٰي شاهکار هائيکوګانې اوليکي- له دې نه علاوه ئې ښکلې ټپه ايزې، څلوريزې او قطعات هم ليکلي دي چې د چا خبره چې ختمه کړي ئې پرې ده-
د فطرت د کلام د مطالعې نه پس زه دا محسوسوم چې فطرت ښه شعر ليکلے شي- په فطرتي حسن مړ دے- د مصنوعي حسن فراواني ئې په کلام کښې د نشت برابر ده-مونږ په روان وخت کښې د فطرت نه د نورې ښکلې شاعرۍ طمع کولے شو ځکه چې فطرت زلمے دے او جذبې ئې لکه د اباسين په موجونو دي-
الله دې ئې قلم نور هم تېز کړي چې د پښتو په ادبي او شعري ګلبڼ کښې د نورې شاعرۍ اضافه اوکړي- اٰمين ثمه اٰمين-
په درناوي
پروفيسر ابراهيم اظهار خټک
ګورنمنټ ډګري کالج وړوکے لاهور
پښتوڅانګه
۰۳-۰۱-۲۰۱۴
د سفر اٰغاز
ـــــــــــــــــــــــــــــــــــــــــــــــــــــــــــــ
پلوسين بادونه ستاسو لاس کښې دے. دا زما د شاعرۍ وړومبۍ کتاب دے. ستاسو او د کتاب تر مينځه ډير وخت جدائي راوستل نۀ غواړم. دا کتاب او پۀ دې کښې موجود کلام د تنقيد نګارانو او د لوستونکو پۀ نظر کښې کوم مقام حاصلولے شي او د فن  پۀ  پيمانه دا کتاب پۀ پښتو ادب کښې څۀ قابل قدر اضافه کولے شي او کۀ نه - د دې  سوالونو نه قطع نظر زه صرف دا وئيل غواړم چې دې کتاب کښي مينه او نفرت، غم او خوشالي، دعا او ښيرې، مستي او فرياد هر څه تاسو موندلے شۍ خو منافقت نه- د دې کتاب يو يو لفظ زما د زړۀ اواز دے او زما زړۀ چې څۀ وئيلي دي بغير د څۀ مصلحت نه او بغير د څۀ رد و بدل نه  ما تاسو ته  وړاندې کړي دي-
پۀ ډېره مينه
فضل الرحمان فطرت
۱۸-۰۲-۲۰۱۴
دعا
ـــــــــــــــــــــــــــ
لويه خدايه ګناه ګار يم ما په لار کړې
بې سکونه ژوند ځما قرار قرار کړې

خدايه زۀ چې ستا رضا باندې رضا شم
ما په خپل عشق کښې داسې ګرفتار کړې

چې زما د لاس ټول ښه کارونه کيږي
ما د بدو چارو خدايه را ايسار کړې

ته رحمان ئې ته رحيم ئې ته کريم ئې
په خپل در کښې مې قبول استغفار کړې

چي د تن نه مې فيض ستا مخلوق ته رسي
د تمام انسانيت مي خدمت ګار کړې

چې ستا خوښ شم په څلور کنجه دنيا کښي
ما فطرت داسې کالو باندې سينګار کړې

❀❀❀

پورته دې لمبې شوې د ځيګره لاړې وران شولې
يه د زړګي سره پيښوره لاړې وران شولې

ستا لارو کوڅو کښې ما بلا خړپوسې کړي دي
هېر به را نه نۀ شې تر محشره لاړې وران شولې

تۀ د امن کور وې ستا پۀ نوم به پښتون وياړ کوؤ
اوس دې وينه څاڅي له پرهره لاړې وران شولې

ستا د قسمت کرښو کښې چې درد وينمه غم وينم
ډير شمه پۀ دې باندې اوتره لاړې وران شولې

ښار د رنګينو وې خو مستي دې مړاوي شوي ده
مړاوے مړاوے ځمه ستا د دره لاړې وران شولې

زۀ فطرت بېوسه يم دعا درته کولے شم
نور دې پۀ امان کړه خدائے له شره لاړې وران شولې

❀❀❀

د زمانې ظلم ئې کوز کړلو د سره څادر
پېغلې که هر څومره راښکو په بره بره څادر

په دې ظالم رواج ظالم سماج ظالم دستور کښې
لري په سر به کومه پېغله بختوره څادر
هلته لمبې دي بم چاودنې دي توئيګي وينې
ما له به څنګ راوړي بابا د پېښوره څادر
تاسو ته وايم دا ئې نښخه د ځوانۍ ده که نه
مخې له راشي په سر سم کړي ملغلره څادر
ويل ئې چې نور ژوند دې کافر ماحول کښې نه تېرېږي
مُلا اوچت کړو په غصه کښې له مِنبره څادر
جولۍ خوره کړه يوې پېغلې او دا سوال ئې اوکړو
خدايه په سر له تا نه غواړم تر محشره څادر

زندګي ګرانه شي فطرته د پېغوره سره
مولا دې کوز نه کړي د چا د توره سره څادر

❀❀❀

هېر به دې نه کړمه که زمکې له اسمان راشي
د ژوند په ډېرو مرحلو کښې ستا ارمان راشي

هره ټپه کښې ستا د نوم سره خپل نوم اوتړم
چرته محفل کښې چې مې خلې له ياقربان راشي

بلها يادونه دې زما وجود کښې ساه واخلي
د ژمي شپه کښې چې نرے نرے باران راشي

ظالم جابر چې د ګرېوانه رانيولے نه شم
اوښکې مې تړمې تړمې ځکه په ګرېوان راشي

زمونږ د خاورو کچه کور به پکښې او نه وينې
اوس هم چې کله کله زُول وي او طوفان راشي

ژوندون د سختو نرمو نوم دے وار خطا چې نه شې
فطرته کله پکښې سود وي کله زيان راشي

❀❀❀

د ځوانۍ جام به دې نسکور شي د پښتون په خاوره
اغياره خړ سر به دې خور شي د پښتون په خاوره

شمله به خود د سر نه لوېږي هم نقاب د مخه
چې بې ننګي چرته کښې زور شي د پښتون په خاوره

تا چې د دې وطنه ورک کړي او بې نومه دې کړي
زړه به د هر پښتون ټکور شي د پښتون په خاوره

سختو حالاتو جدا کړي يوُ خو وخت به راشي
پښتون به بيا د پښتون ورور شي د پښتون په خاوره

چې امن راشي خوشحالي په هر يو کور راشي
چې ناڅاپي دغسې شور شي د پښتون په خاوره

ساه به دې اوخېژي د تن نه په سکون فطرته
د هر پښتون چې ځان له کور شي د پښتون په خاوره

❀❀❀

ورېږي دې بلها کاڼي په سر زما او ستا
جاري به وي د مينې دا سفر زما او ستا

شَړۍ به ئې راکاږو هېڅ ګيله دې مونږ نه نه کړي
راکاږي چې د سره څوک څادر زما او ستا
قابل د معافۍ نه دے خو اغيار رسۍ په غاړه
واښه په خله راغلے دے په در زما او ستا
د مينې تمنا به مې په زړه کښې راپيدا شوه
يو ځائے چې به شو کله هم نظر زما او ستا
جانانه په قسمت باندې به ولې نه نازېږم
ته وينې چې ملګرے وي اکثر زما او ستا
د وخت د زورورو زور به کم شي ته به ګورې
تر څو به سوزوي په اور وزر زما او ستا

فطرته هغه ټول ياران دې خداے ساتي خوشحاله
اخلي چې په نن وخت کښې خبر زما او ستا

❀❀❀

ظالم سماج کښې څنګه د جانان خبره اوکړم
رسوا به شم که زه د خپل ارمان خبره اوکړم

څوک شته چې په غريب د ظلم زور پوښتنه اوکړي
چې زه مې ورته هم د خپل ګرېوان خبره اوکړم

جانانه مونږه دواړه د يو بل نه ګيله من يو
زه ستا خبره واورم که د ځان خبره اوکړم

نا پوهه يمه خداے زده که په عقل مې پرده ده
اکثر د ګټې ځائے کښې د تاوان خبره اوکړم

په ژوبل ژوبل زړه کښې مې راز راز نه پاتې کېږي
دا ځکه کله کله په ميدان خبره اوکړم

مسکے شي مخ په بله رانه واړوي فطرته
جانان ته چې زه هغه د باران خبره اوکړم

❀❀❀

د دردېدلي زندګۍ قيصه اکثر کوومه
زه مې د خپلې بې وسۍ قيصه اکثر کوومه

نصيبه جوړ مې شي د اوښکو يو بحير په ګرېوان
خلقو ته ستا د دښمنۍ قيصه اکثر کوومه

پښتون اولس بيدارولو ته قدم په قدم
زه د دې قام د محرومۍ قيصه اکثر کوومه

چې ښه بې غمه ښه ډاډه به تلو د ښار په لورې
خپلو بچو ته پخوانۍ قيصه اکثر کوومه

ما خو هر څه په محبت کښې په يو وار بائيللي
ځکه د خپلې نادانۍ قيصه اکثر کوومه

د روزګار غم کښې څه په ګرانو ګرانو لارو راغلم
د ستړي ژوند د ستومانۍ قيصه اکثر کوومه

اوس هم د چم ګاونډ ګلونو ماشومانو ته زه
د تورابان او ښاپېرۍ قيصه اکثر کوومه

ناصحه چا وئيل چې زه فطرت ې نه يادووم
زه    خو    د     هغه     لېونۍ     قيصه  اکثر  کوومه

❀❀❀
فرق
ــــــــــــــــــــــــ
د غر اومره سړے دے خو غريب دے نو دا ځکه
سلام پرې نه څوک اچئي نه جواب څوک ورکوي

مېږي اومره ئې ونه خو مالدار دے نو دا ځکه
هر څوک ورته په هر ځائے کښې خان جي خان جي کوي


چې په څنګل د يار اوده وي سړے
لکه چې دې دنيا کښې نه وي سړے

چې محبت ئې چرته کړے نه وي
لکه سړے چې تش په خله وي سړے

د خوار و زار ژوندون په دشته کښې تل
مدام د مينې په اسره وي سړے

په هره لاره به سکون لټوي
دا چې اخته په رنځ د زړه وي سړے

د دنيا هر روزګار ئې وران اوګڼه
چې خپل اشنا ته په کاته وي سړے

چې پکښې زلفې تار په تار اونښلي
د خپل ګرېوان سره اخته وي سړے

د يار د نه راتلو په باب کښې داسې
لکه وهلے زلزله وي سړے

د عشق په لاره چې تنها پاتې شي
لکه تنور لمبه لمبه وي سړے

د خمارو سترګو خمار وهلے
فطرته تل نشه نشه وي سړے

❀❀❀
يو شعر
ـــــــــــــــــــــــ
فطرته يار که ملامته شو په کَړي ستم
دا خو به څاڅکي په غلبېل کښې د باران اونيسم


په پښتو مئينه راشه د پښتو جنازه اوځي
پښتونخوا نه د ښاغلو پښتنو جنازه اوځي

چې د خپلې پاکې خاورې په نامه ئې ځان قربان کړو
نړۍ ورانه شوه د هغه ننګيالو جنازه اوځي

د سپېره خزان د ظلم د نظر لاندې راغلي
بلبلان په چغو سر دي د سپرلو جنازه اوځي

زوي د پلار د سر دښمن دے ورور د ورور د سر قاتل دے
ستر خوشحاله په دې حال ستا د نمسو جنازه اوځي

هر مئين لکه اٰدم چې بې ګناه وژلے کېږي
هره ورځ به له دې غمه د درخو جنازه اوځي

د پښتو په ننګ ناموس چې ځارېدو ته تل تيار وي
په درانه ماتم د هغه مېړنو جنازه اوځي

فلسطين دے که کشمير دے د ګناه نه ناخبره
وخت بې وخته په غرمه کښې هم په شپو جنازه اوځي

هلته څنګه څوک پيدا شي هلته څنګه څوک زلمے شي
هره ورځ چې له کوم ځايه د زلمو جنازه اوځي

فطرت جانه دلته مينه کول جرم دے خطا ده
دلته تش د جانان مخ ته په کتو جنازه اوځي

❀❀❀
يو شعر
ـــــــــــــــــــــــ
هر څو که سپک راګوري نو راګوري دې زړګيه
احساس به ورته اوشي چې د بل نظر کښې سپک شي


منکر د مينې چې مې کله په سجده اوليدو
بلها حيران شوم منافق مې په نمانځه اوليدو

د محبت غم چې د فکر په ټال اوځنګووم
هلته مې پام شو ځان ته ځان خو مې ايله اوليدو

لکه د نمر تندر نيولے يمه پس د هغې
د سپوږمۍ مخ کښې ستا تصوير چې مې په شپه اوليدو

په سر د زمکې په هېچا باندې اونه دردېدو
ما د يو کس سينه کښې څه عجيبه زړه اوليدو

فطرته زه ئې انتظار کښې شوګيرې کوومه
هغه سنګدل مې ښه بې غمه نن اوده اوليدو

❀❀❀

جانانه ستا د بِلورو بنګړو د شور نه يمه
يمه کمزورے ستا د کړس خندا د زور نه يمه

لا خو اٰزاد يمه سندرې به د مينې وايم
لا خو بدنامه ستا د سپينې خلې په تور نه يمه

زه ځان پوښتلے شم د ځان تپوس کولے شمه
ضمير ژوندے لرم د بل په اوږه سور نه يمه

جانانه نور مې د هجران په لمبو مه سوزوه
د غوښې جوړ يمه پيدا خو څه د اور نه يمه

چې نه خندا شته نه سکون نه پکښې خوب او اٰرام
زما توبه ده زه په دې مينه کښې نور نه يمه

بغير له دې مينې ته څنګه مينه اووايمه
فطرته ستا د وجود رګ رګ کښې چې خور نه يمه

❀❀❀
چې دا ولې
​​ــــــــــــــــــــــــــــــــــــــــــــــ
چې دا ولې
دا جنت جنت وطن مې
بدل شوے په دوزخ دے
شنه فضا په لوګو توره
شينکي غرونه په اور سوزي
نه په کلي کښې شته امن
نه په ښار کښې ژوندون کېږي
نه جومات مې په امان دے
نه په امن مې حجره ده
نه ښادي زما د کلي
نه محفوظه جنازه ده
دم په دم مې ورور قتلېږي
خور مې بې څادره کېږي
هره مور په اور سوزېږي
ماشومان ترې جدا کېږي
په جديد دور کښې دلته
جهالت دے توره شپه ده
په هر چم هره کوڅه کښې
کربلا ده واويله ده
په ماتم ماتم ماحول کښې
په اور سَوي دا قيصه ده
زه خو هره ورځ قتلېږم
زه خو هرو ورځې مرمه
د ګناه نه ناخبره
زندګي کووم په ويره
څه خطا څه مې ګناه ده
چې په برخه مې ژړا ده
صرف دومره چې پښتون يم
صرف دومره چې پښتون يم
❀❀❀
قطعه
ــــــــــــــــــــ
روح ته چې احساس د ګناه نه کېږي
يه خدايه د هغه زړه به څه کېږي
بله لاره نه وينمه زه فطرت
زړه ته سکون صرف په نمانځه کېږي


پلار مزدورے پسې سحر د کوره اووېستلو
ماشوم بچے ئې څومره زر د کوره اووېستلو

دواړه چاچۍ ئې پولۍ شوي وې ژړل ئې ورته
غريبۍ څومره په هنر د کوره اووېستلو

ويل ئې داجي زه مدرسې ته ځم سبق وايمه
د ډوډۍ غم پرهر پرهر د کوره اوېستلو

د غريبۍ زور مې اوس اومنلو ګرانه ياره
چې ئې مزدور ورځ په اختر د کوره اووېستلو

د يو ماشوم چې څه موده وړاندې ئې پلار مړ وو
چې مور ئې مړه شوه چا بهر د کوره اووېستلو

د يو زلمي په سر چې وو په يوې پېغلې مئين
د کلي خلقو ټول ټبر د کوره اووېستلو

د خان بېګار کښې چې انښتے د مودو راسې وو
هغه دهقان ئې نن نهر د کوره اووېستلو

حالات به ښه شي بيا به امن خوشحالي اووينو
که مو پردے جنګ پردے شر د کوره اووېستلو

فطرت د اوړي سره غرمه جومات کښې تېره کړله
تا چې ښپې ابلې سر تور سر د کوره اووېستلو

❀❀❀
خونخوار
ـــــــــــــــــــــــــــــــــــــــ
د وروځو مينځ کښې دې تور خال سره حيران يم څنګه
سترګو دې تېره زندګي کړه د خونخوار په څنګ کښې


بيا سکڼے سکڼے ماښام شو
وخت د ديد لاړو تمام شو

په هر لور تيارې خورې شوې
را په لاس د ميو جام شو
سپوږمۍ پټه شوه وريَځ کښې
که پرې خور د زلفو دام شو
ته په سپک نظر راګورې
د دنيا راباندې پام شو
نوم د هغه اشنا ورک شه
چې په هر محفل کښې عام شو
بيا هم سوځم په لمبو کښې
که ديدن ئې په يو ګام شو

د ژوندون په خوند به پوئې شي
که زما فطرت په نام شو

❀❀❀

زه چې په فکر شم جانانه د نصيب کرښو ته
يوه ګهړۍ شم پرېشانه د نصيب کرښو ته

د خداے په لوې کرم بدلېږي هسې نه بدلېږي
سوچونه مه کوه نادانه د نصيب کرښو ته
زه ئې منمه چې هر څه د راسره کېږي  ګلې
سر مې ټيت کړے د پخوانه د نصيب کرښو ته
زه ئې د دشتې په تنها لاره تنها پرېښودم
شم کله کله بدګمانه د نصيب کرښو ته
ورسره څه اوکړمه هېڅ په بند ئې نه پوهېږم
ناست يم په زمکه د بېګانه د نصيب کرښو ته
زما او ستا نامه يو ځائے چرته لېکلي نه ده
څنګه دې راولم جانانه د نصيب کرښو ته

زه کاهيوال فطرت ئې هېڅ په پته نه پوهېږم
عقل مې نه رسېږي ګرانه د نصيب کرښو ته

❀❀❀
سندره
ـــــــــــــــــــــــ
پرهر پرهر دې شوه سينه هم دې ځيګر پښتونه
د زخمي زړه حال دې چا او نه پوښته
چرته چې بم چوي هلته ستا ماتيږي سر پښتونه
د زخمي زړه حال دې چا او نه پوښته

تا خو به هر ځائے پۀ هر چا باندې شيندله مينه
افسوس چې هېچا هم او نۀ پېژندې
تا خو به هر ځائے پۀ پخو رسو تړله مينه
افسوس چي هېچا هم او نۀ پېژندې
اوس دې يادېږي هر بچے پۀ ترهه ګر پښتونه
د زخمي زړه حال دې چا او نه پوښته

دا چې زمونږ پۀ سر ئې ښپې اېښي پۀ بره تلي
د داسې خلقو نه مې کرکه اوشي
د دوې د لاسه مو بلا وينه د سره تلي
د داسې خلقو نه مې کرکه اوشي
دا چې نعرې وهي د لر او هم د بر پښتونه
د زخمي زړه حال دې چا او نه پوښته

نن پۀ شتۀ کور کښي ئې بې کوره در پۀ در ګرځې
چا پۀ سينه پورې او نه نيولې
ګوري دې ويني دې چې تۀ اوتر اوتر ګرځې
چا پۀ سينه پورې او نه نيولې
پاړژنې شونډې ګرځې سوے دې پرهر پښتونه
د زخمي زړه حال دې چا او نه پوښته

تل چې پرې تندر غورځيدلے وي ماتم جوړ وي
ژوندون د دې خبرې نوم خو نۀ دے
دا چې د مړو قطارونه وينم غم جوړ وي
ژوندون د دې خبرې نوم خو نۀ دے
پۀ اور دې تل سوزي سورے سورے څادر پښتونه
د زخمي زړه حال دې چا او نه پوښته

هغه سائل چې پۀ غزل کښې دم پۀ دم ستائيلے
زما فطرت د زړۀ درمان دے هغه
هم عابد جان چې ځائے پۀ ځائے پۀ هر قدم ستائيلے
زما فطرت د زړۀ درمان دے هغه
اوس پۀ بد حال دے زمونږ هغه پېښور پښتونه
د زخمي زړه حال دې چا او نه پوښته

❀❀❀
يو شعر
يار که بې وفا د زمانې دے خو
بيا هم د هر چا نه راته ښه ښکاري


په دې تاوژن تاوژن ماحول کښې د اورونو سره
زندګي ګرانه ده جانانه نفرتونو سره

په غټ ماتم څو جنازې د کلي اووتلې
بيا بم چاودلے د ګودر خوا کښې کورونو سره
ستا که ژوندون د شيش محل په رڼاګانو کښې دے
زه هم لرم غټه رشته د چوپالونو سره
هغه پۍ مخۍ چې نن يو سبا د بل سره وي
هغه ته وايه لوبې مه کوه د زړونو سره
د خپل وطن ثواب دې اوشه مسافر لاليه
الله دې راوله د بَلو مشالونو سره
ما چې په مينه سنبهال کړي وو د ستا د پاره
هغه ګلونو دي اوچ شوي کتابونو سره

مه وايه داسې چې غم ورکړم پرېشانه به شي
اوس دې فطرت دے عادت شوے د غمونو سره

❀❀❀

خداے به کله د ده خُونه ورانوي
پښتنو ته چې کورونه ورانوي

ياره حسن دې کم نه دے له طوفانه
چې د زړونو محلونه ورانوي

چې ژوندے وي که هر ځائے وي اخر راشي
مرګ ښه نه دے محفلونه ورانوي

نن د قصده هغه مسته په غصه کښې
د لنډے ځنې خالونه ورانوي

چې نه خداے او نه رسول پېژني ياره
هغه خلق جوماتونه ورانوي

په سيلاب د خپلو تړمو تړمو اوښکو
زما واړه تصويرونه ورانوي

ته چې بل وطن ته درومې د زړه سره
جدائي دې زمونږ زړونه ورانوي

د فطرت د زړه په لوړو دېوالونو
راغله نن ترې خپل نومونه ورانوي

❀❀❀
رېګزار
ــــــــــــــــــــــــــــــ
څومره يواځې شومه څومره بې اسرې پاتې شوم
خاورې د عمر عبادت شو د توبې پاتې شوم
نمر د ژوند ډوب شو د يارانو په ارمان فطرته
زه په رېګزار د محبت خوَلې خوَلې پاتې شوم

❀❀❀
ګودر وران شو چينه شاړه
ــــــــــــــــــــــــــــــــــــــــــــــــــــــــــــــــــــــ
د محبت په لار چې کله تندې واخستمه
نو ما د ګودر په طرف تګ اوکړو خو
هلته چې لاړمه نو
ګودر تالا ترغه وو
يو څو ټيکري د مات منګي پراته وو
هلته ټوکړې ټوکړې بنګړي پراته وو
نه وه مستي د پېغلو
نه ئې وو شور په ګودر
زه حق حيرانه شومه
ډېر پرېشانه شومه
چې د ګودر سره دا دومره ظلم؟
اٰخر دا ولې او دا چا کړے دے
يوه لمحه ئې خوا کښې کېناستم خو
د پښتو دغه کلتور وران ويجاړ وو
يو اوږده ساه مې راښکه
ډېر زيات خفه شوم ورته
بيا ترې په بيرته راغلم
خو په دې سوچ باندې چې
ځم د چينې په طرف
هلته چې لاړمه نو
چينه خو هم ورانه وه
د چنار اوچې پاڼې
خورې ورې پرتې وې
زړه مې يو اٰه اوکړلو
يو اسوېلے ئې اوکړو
څو تړمې تړمې اوښکې
مې په لېمو قطار شوې
ډېر په افسوس سره مې
خپل څيرې څيرې څادر
په اوګه واچولو
په بيرته ستون شومه خو
په لار روان وومه چې
يو کس په مخه راغے
ويل ئې فطرته اشنا
له کوم اړخه راغلې
ما ورته اووئيل د مينې تندې
راته په اور سوے زړګے او ځيګر
د دغې تندې ماتوو د پاره
ګودر ته تلے وومه
چينه مې هم اوکته
هلته خو هر څه وران دي
ګودر ميرات دے چينه هم شاړه ده
چنار هم اوچ دے پاڼي پاڼي پروت دے
فضا ئې هم سپېره سپېره غوندې ده
هغه جواب کښې راته داسې اووې
چې اے ساده سړيه!
د مينې تنده په ګودر او چينې چرته کښې مري
د مينې تنده مري په  مينه باندې
صرف په مينه باندې
صرف په مينه باندې
❀❀❀

د مينې زهر کوزول زړه ته اٰسانه نه ده
هر يو سړے دې شي مئين داسې جانانه نه ده

د هر ارمان تکميل چې بې له درده اوکړي زما
مينه کلک سترګي په ما دومره مهربانه نه ده
د وخت حاکمه د انصاف په تقاضو چلېږه
ژوند د عوامو په سکون به شي څه ګرانه نه ده
بلها سرونه وخت په وخت مو صدقه ورکړي
قيمت ې لوړ دے پښتونخوا دومره ارزانه نه ده
ناصحه وخت به د هغې په هېرېدلو لګي
لا مې وتلي د سوچونو د دنيا نه نه ده
اغياره تا د څه خبرې اختر اونمانځلو
لا خو زمونږه دواړو روغه ده څه ورانه نه ده

فطرت په حال د دړدېدلي زندګۍ پرېږده
پوهه شوم دا قيصه پوره نوره له تا نه نه ده

❀❀❀

ستا يوې ادا د کاره اووېستم
زه ئې د دنيا د کاره اووېستم

هغه چې يکدم مخامخ شوي وې
ستا هغې خندا د کاره اووېستم

نه وايم جانانه دروغ نه وايم
زه ئې په رښتيا د کاره اووېستم

کړي چې وه تا په رڼا ورځ باندې
ستا د زړونو غلا د کاره اووېستم

مور مې سپېلني لوګے کوي راته
پوهه نه ده تا د کاره اووېستم

دا چې په مخ تلې په شا دې اوکتل
ياره نن دې بيا د کاره اووېستم

هره ورځ اېږدي راته کتاب کښې ګل
خداے خبر چې چا د کاره اووېستم

اور د حسينانو په مخ پورې شه
زه خو ئې ښکلا د کاره اووېستم

توره شپه کښې څه له شړنګوې بنګړي
زه دې محبوبا د کاره اووېستم

تل وائي چې تا ته څنګه ښکارمه
دې تورې بلا د کاره اووېستم

څه زورور حسن خداے ورکړے دے
سم ئې نن سبا د کاره اووېستم

شي به مې فطرت د لارې مل که نه
زه دغې سودا د کاره اووېستم


❀❀❀

سختو حالاتو سمېدو ته پرېښودلے نه يم
په خپلو ښپو ئې اودرېدو ته پرېښودلے نه يم

پيدا شوم لوې شومه د سر ويښته مې سپين شولو خو
ناترسه خلقو ژوند کوو ته پرېښودلے نه يم

ځان څنګه اوپوښتم د دې خبرې توان نه لرم
نېستۍ ظالمې پاڅېدو ته پرېښودلے نه يم

د وخت واکدار مې در په در لکه غلام ګرځوي
په خپل اختيار ې اوسېدو ته پرېښودلے نه يم

د محبت تکل کښې اوږے د مودو راسې يم
جانان په مينه مړېدو ته پرېښودلے نه يم

د وخت د ظلم او ستم قيصه بس دومره ده چې
فطرت ئې اوښکو اوچېدو ته پرېښودلے نه يم

❀❀❀
ګل وطن
ـــــــــــــــــــــــــــــــــ
زما د ګل وطن رنګينه فضا
لکه د ګل دا ګل ورينه فضا
اوس په بارودو او په سرو اورونو
بَدَله شوي دا حسينه فضا

څنګه چې دلته مازيګر زخمي دے
ورسره سم هر يو سحر زخمي دے
کومه خبره به ئې ژاړمه زه 
هم مې کابل هم پېښور زخمي دے
جوړه ډولۍ دا ماه جبينه فضا
لکه د ګل دا ګل ورينه فضا

نه مې جومات نه مې حجره په امان
نه مې د کلي يو کوڅه په امان
په ويره ويره زندګي تېرووم
نه مې ښادي نه جنازه په امان
ډکه د غم دا وينه وينه فضا
لکه د ګل دا ګل ورينه فضا

څه موده وړاندې خوشحالي وه دلته
په هر يو چم به ورورولي وه دلته
په هره لار به غوړېدل ګلونه
پېښه به تل د پسرلي وه دلته
تالا والا شوله نيازبينه فضا
لکه د ګل دا ګل ورينه فضا

په ما د خپله ځانه ګران وطنه
زما ښائسته جانان جانان وطنه
ستا پرهرونو ته زړه نه شم نيوے
زما فطرت د زړه درمان وطنه
نفرت نفرت شوه مينه مينه فضا
لکه د ګل دا ګل ورينه فضا
اوس په بارودو او په سرو اورونو
بدله شوي دا حسينه فضا

❀❀❀

د وخت حاکم د وخت باچا د وخت واکداره واوره
زمونږ د هرې سختې نرمې زمه داره واوره

د ګرانۍ تود تنور کښې تا هر يو وجود لمبه کړو
لږ اويرېږه د دې خلقو د ازاره واوره

ځان به پوښتم خو د حالاتو په تورتم کښې ګېر يم
تا ته چې کله هم اوزګار شومه اغياره واوره

ستا بادشاهۍ کښې د روزګار څه وسيله نه لرم
يم بې روزګاره بوډۍ مور مې ده بيماره واوره

د کوم اړخه د غربت ظلمونه اوستائمه
خوَله مې څاڅي د ګرېوان د هره تاره واوره

انسانيت چې قتلوي د جنت طمع باندې
تا ته جدا حهنم ساز دے بدکرداره واوره

ما ته دې اوښائي قصور څه مې خطا کړي ده
په څه ګناه مې قتلوي په سپينه لاره واوره

زما فطرت فضل الرحمان څوک د پوښتلو نشته
په خپل درګاه کښې مې فرياد پروردګاره واوره

❀❀❀
قطعه
ــــــــــــــــــــــــــــــــــــــــ
چې د مينې په خوږو او ترخو پوئې شي
بې انګاره به ايره شي ټول به توئې شي
دا متل دے چې ئې مه ګوره غاښونه
اے فطرته چې اخور باندې دې لوئې شي

❀❀❀

د يو رنګينې حادثې سره مخ شوے يمه
ګلې چې ستاسو د کوڅې سره مخ شوے يمه

وجود ئې نشته په خوبونو کښې ئې تل وينمه
د عجيبه غوندې قيصې سره مخ شوے يمه

د تورو زلفو او خالونو سبق تل يادووم
چې ستا د مينې مدرسې سره مخ شوے يمه

داسې سرور په يو نشه کښې ما ليدلے نه دے
چې ستا د سترګو د کاسې سره مخ شوے يمه

فطرته زه د ناليدلي مخ د ديد په ارمان
د ناقراره تلوسې سره مخ شوے يمه

❀❀❀

ګوزار که خوري په هر اندام درد ئې ځيګر ته رسي
سړے د ښې بدې اوباسي عشق چې سر ته رسي

ته د اووم اسمان د پاسه نيت د مينې تَړې
جانانه څنګه به څوک ستا اوچت نظر ته رسي
هر يو خواهش ئې پټ په زړه کښې دے اظهار نه کوي
د ماشوم زوي مې سوچ زما سوري څادر ته رسي
په لاره څانګې وانګې درومي د همزولو سره
بخت د منګي به وي چې روغ رمټ ګودر ته رسي
په ټول يورپ کښې ګُټ په ګُټ وګرځېدم ملګرو
خداے که ښائست ئې زمونږ ښکلې پېښور ته رسي
هغه ګورګورې به مې څنګه ځي د حلقه ښکته
چې شاه ليلٰي ورپسې تل د غرونو سر ته رسي

فطرت خو اوس د محبت د ډنډ په غاړه ګرځي
ژوند به ئې تېر وي چې د مينې سمندر ته رسي

❀❀❀
زما کلے
ــــــــــــــــــــــــــــــــــ
دلته کښې اوسېږو مونږه دا کلے مو ځان دے
دا د سوات د دير او د کالام نه په مونږ ګران دے

دا خاوره مو خوښه ده مونږ دلته زېږېدلي يو
مونږه د کاهي خړو کوڅو کښې لوبېدلي يو
دلته پوره شوے مو د زړه هر يو ارمان دے

دلته شنه فضا ده ګېر چاپېره شينکي غرونه دي
زړه پکښې خوشحاله وي څه ښکلې منظرونه دي
مونږ ته ئې کيکر او دا پلوڅې ګلستان دے

وران کلے دا ورانې کوڅې دا زمونږه وينه ده
دا لوګو وهلي دېوالونه مينه مينه ده
دا مو ثقافت دے دا مو ژوند دا مو ايمان دے

دلته به د دوو کسو تر مينځه ورورولي وينې
مينه دم په دم په هر قدم به خوشحالي وينې
دلته چې اوسېږي هر يو کس د ګل په شان دے

دا د خوړې زړه دے ټولو کلو کښې ښاغلے دے
ځکه ما فطرت خټک شعرونو کښې ستائيلے دے
دلته مو د هر مازيګري نه ځان قربان دے

❀❀❀
يو شعر
ـــــــــــــــــــــــــــــــــــــــــــ
زړه خو ئې د غم د مارغه جاله ده
چا ويل چې فطرت غمونه نه کوي



هغه لېونے اوس په خوبونو کښې هم نه راځي
داسې مروره شوه يادونو کښې هم نه راځي

ستا خواره واره زلفان د مشکو او عنبرو دي
داسې خوشبويانې په باغونو کښې هم نه راځي

خداے زده چې په څه خطا زما نه خفه شوي ده
کړے ئې قسم دے په کالونو کښې هم نه راځي

څنګه به ئې يو نظر او چرته به ئې اووينم
اوس خو د همزولو محفلونو کښې هم نه راځي

داسې مې د زړه نه بې وفا فطرت وېستلے دے
اوس مې په خاطر او په خيالونو کښې هم نه راځي

❀❀❀

دا د ګودر چنار چينې او مات منګي قيصه ده
دا يو مئين زړګي د سوي اسويلي قيصه ده

څنګه په جار ترې نه خلګۍ په ډک محفل کښې واخلي
د چا د زلفو او د ګل ګل اننګي قيصه ده

يو رانه ورک دے او دا بل رانه لالي مات کړے
د کليوالې د چارګل او د بنګړي قيصه ده

ستا لوپټه به پلوڅين بادونو يوړه له تا
زما په مخ به ئې خوره کړه د سپرلي قيصه ده

د غره لمن کښې د دنيا د شور او شر نه لرې
ځان له شپېلۍ غږوي دا د يو شپونکي قيصه ده

اور خو به بل شو خو خمار به دې د سترګو لاړو
دا د غربت د ‌‌ژوندانه او د لوګي قيصه ده

چې طبيبان د دې دنيا ئې په چل نه پوهېږي
دا په ګوګل کښې د انښتي يو ازغي قيصه ده

رباب، کچکول، ډيوه، واښه ئې سرمايه ده د ژوند
ورانه جونګړه لري دا د يو سړي قيصه ده

فطرته وادېورېده نن د ځواني مرګې مينې
دغه مې ژوند دے دا زما د خوږ زړګي قيصه ده

❀❀❀
خودداري
ـــــــــــــــــــــــــــــــــ
پښتون يمه خپل سر د چا په در نه ټيتوم
خپلواکي محبوبه دې ځان ته بل غلام پيدا کړي


تکميل مې د نيمګړي يو ارمان نه کېږي دلته
کوومه ترې نه کډه نور ګزران نه کېږي دلته

جنګونه د نيتونو په هر لور نفسه نفسي ده
دا ځکه خو په دې زمکه باران نه کېږي دلته

وعده د مينې څنګه دې لمبه ماحول کښې درکړم
په دې حال کښې باور زما په ځان نه کېږي دلته

په يو اوچه نوړے پسې مې لاس د بچي تروړي
زما د حال نه هېڅ کرکه د خان نه کېږي دلته

ماليار نه يو ماشوم داسې تپوس يو ورځ کوَلو
تر کومې به په دې دشته ګلان نه کېږي دلته

د سر په بدله که دې قبول وي نو رادرومه
فطرته ديدنونه خو ارزان نه کېږي دلته

❀❀❀
انجام
ــــــــــــــــــــــــــــــــــ
زما او ستا د محبت قيصه انجام ته داسې اورسېده
تا بې رخي اوکړه منکر زما د مينې شولې
که اوکړې سوچ دغه خبره خو اوس ختمه ده خو
ځان خبرول غواړم او ستا نه  دا تپوس کوومه
دا دومره ډېر نفرت دې ولې او په څه اوکړلو
زما د ذات نه تا ته څه تکليف وو څه وجه وه
چې د چم خلقو ته دې دومره پاتې راوستمه
يو دې په کور ګاونډ او کلي کښې رسوا کړمه زه
بل مشهور دې په نامه د بې وفا کړمه زه
په نيمه لار رانه جدا شوې تا تنها کړمه زه
داسې دې ورک کړمه د غرونو دې پناه کړمه زه
ژوندون دا نه چې بې له تا نه په ما نه تېرېږي
په تېرېدو باندې تېرېږي خو ښه نه تېرېږي

خپلې خوارۍ باندې لمحه لمحه افسوس کوومه
ستا د جفا له تا نه يو ځلې تپوس کوومه
زما د دې خبرې هېڅ جواب چې ته نه لرې
فطرته کاڼۍ په سينه کښې لرې زړه نه لرې

❀❀❀
قطعه
ــــــــــــــــــــــــــــ
غريبۍ که مې شلولے دے ګرېوان
ګرځومه ئې په غاړه لکه خان
زه فطرت به په ډېران روغو ته روغ يم
غلو ته غل يمه که لاړ شم تر اسمان

❀❀❀

زما تصوير ئې ښکلوو چې زه پرې ورغلمه
بيا ئې زما نه پټوو چې زه پرې ورغلمه

تندے ئې تريو وو قضائي مې د ديدن کړي وه
مخ ئې په بله واړوو چې زه پرې ورغلمه

زما د تلو زېرے پرې کړے وو د وړاندې نه چا
ځان ئې اٰئين کښې جوړوو چې زه پرې ورغلمه

خولو ئې لارې جوړوې د سپين رخسار په زمکه
زما ارمان ئې قتلوو چې زه پرې ورغلمه

نن ئې په سترګو کښې څه داسې اشارې کولې
نيت ئې څه بل بل راته وو چې زه پرې ورغلمه

ما ئې د حسن د برېښنا د زوره ټيټ کتلُو
نن خو ئې تندر غرځوو چې زه پرې ورغلمه

زما د نه راتلو غصه هغې په دې وېستله
د جبين خال ئې ورانوو چې زه پرې ورغلمه

مور ئې د خوړ د غاړې راغله سپېلني په لاس کښې
نظر ئې لور ته ماتوو چې زه پرې ورغلمه

هغه تصوير چې ښکلولو به ئې تل فطرته
بيا يوه ورځ ئې سوزوو چې زه پرې ورغلمه

❀❀❀
خواهش
ـــــــــــــــــــــــــــــــــ
دا يو معصوم غوندې خواهش دے بوج ئې مه ګڼه ته
زه ستا سوچونو او ستا روح ته کوزېده غواړمه


دومره پرېشانه لکه زه چې يم
عشق کښې سرګردانه لکه زه چې يم

ته هم راته ښکارې څه مئين مئين
ياره د پخوا نه لکه زه چې يم

څوک ځوانه ځوانۍ کښې په زړګي مه شه
ستړے او ستومانه لکه زه چې يم

داسې ګيله من به دلته څوک وي بل
ښکليه له تا نه لکه زه چې يم

څوک په بل وطن کښې مسافر مه شه
لرې د جانانه لکه زه چې يم

کړي ئې ملامته خپل ضمير خو لږ
وروستو د ګناه نه لکه زه چې يم

بيا به وي ستومانه په کوو د عشق
پس له دې سودا نه لکه زه چې يم

ته هم ئې د مړي په مثال که نه
داسې فطرت جانه لکه زه چې يم

❀❀❀
قطعه
ـــــــــــــــــــــــــ
دا د مينې تنده هله به سړه شي
چې مې شونډې ستا په شونډو راپره شي
دا د مينې باغ سمسور به شي فطرته
چې مې زړه د ستا د زړه سره جوړه شي

❀❀❀

ستا د جمال په اٰئينه کښې چې مې ځان اوليدو
ما د نزدې نه ستا د حسن قدردان اوليدو

د هغه خلقو د محفل نه ځکه پاڅېدمه
د چا په وړاندې چې مې خپل قيمت ارځان اوليدو

نن ئې په جار محفل کښې اووئيل چې ستا يمه زه
نن خو خبر ئې ځان مې بره په اسمان اوليدو

څه اسرائيل څه امريکه څه به وي زور د هغو
ما په دې خپل وطن کښې سُور کافرستان اوليدو

زړګيه غلے شه چې غلے شوم بې وسه يمه
ګني ړوند نه يمه ما ستا هر يو ارمان اوليدو

زما فطرت د حال پښتلو به څوک نه وو ګني
په وينو سور خو ټول عالم زما ګرېوان اوليدو

❀❀❀

څوک مې پوښتنه په ګرېوان د تېر ستم نه کوي
جانان مې هم د دې خبرې هډو غم نه کوي

په پېښور کښې دهماکه خو اوس معمول جوړ شوے
اکثر په دې خبره ډېر خلق ماتم نه کوي

هغه زلمي د ترقۍ سوچونه څنګه اوکړي
چې کتاب نه پېژني قدر د قلم نه کوي

د وخت ښکاريانو دلته داسې ويَرولي خلق
دلته د حق خبره څوک هم په قسم نه کوي

فضا بې خونده ده ماحول د نفرتونو ډک دے
پسرلے راشي خو ګلان پکښې شړشم نه کوي

له ډېره درده مې د اوښکو دريابونه اوچ شو
فطرته اوژاړم خو سترګې مې اوس نم نه کوي

❀❀❀

د  ژوند هره لمحه چې بې له تا نه تېرووم
لوې غم مې په ماشوم زړګي جانانه تېرووم

وختونه د فراق او دا لمحې  د جدائۍ
خبر ئې چې دا زه څومره په ګرانه تېرووم

دا هره شپه چې ناست ووم تر سحره ستا په غم کښې
باران د تړمو اوښکو د ګرېوانه تېرووم

څه نوي قيصه نه ده چې غمژن يمه په عشق کښې
په زړه غمونه پټ ډېر د پخوا نه تېرووم

احساس د محرومۍ راته د خپلو پردو اوشي
ژوندون چې بل وطن کښې فطرت جانه تېرووم

❀❀❀

هغه تباه شه چې پښتون څوک در په در غواړي
پښتون خو امن  د وطن په لر او بر غواړي

زخمي زخمي شه په ګولو سُورے سُورے شه هغه
څوک چې زخمي زخمي زمونږه پېښور غواړي

ته خو ساده باده پښتون په دې ګناه قتلوې
چې د سرتوري خور په سر باندې څادر غواړي

ته خو ټوپک ورکوې ته ترې ترهه ګر جوړوې
پښتون کتاب او هم قلم په هر ډګر غواړي

خدايه وطن ته مې د امن پسرلے راولې
پېغلې منګي او لوپټې او هم ګودر غواړي

دا کوم قانون دے کوم انصاف دے زه پرې نه پوهېږم
دا د کوم جرم په بدل د پښتون سر غواړي

د امن جرړې پرېکوي زمونږ د خوږ وطنه
دا ظالمان زمونږ په پاکه خاوره شر غواړي

خدايه د هر پښتون جولۍ د خوشحالو ډکه کړې
فطرت خو دا دُعا سحر او مازيګر غواړي

❀❀❀
ګيله
ــــــــــــــــــــــــــــ
په دړدولو ژړولو زما ښه پوهېږې
 هسې بانې مه کوه داسې نه چې نه پوهېږې
زما طلب د څه دے زړه کښې څه منشا لرمه
نصيبه ښه پوهېږې ښه زما په زړه پوهېږې

❀❀❀

زما د محبت په کنډولي کښې ګل اوچېږي
په دې خاوره لمبه لمبه سپرلي کښې ګل اوچېږي

نيمګړے محبت چې شي په نيمه لاره پاتې
بيا ځکه په پرهر پرهر زړګي کښې ګل اوچېږي

خزان سره تر اوسه په شر نه شوې چې دا ولې
ډنډره چې مدام ستا په تندي کښې ګل اوچېږي

مالياره زړه دې مه خوره دلته جنګ دے د نيتونو
زمونږ په سيمه زيړ مازيګري کښې ګل اوچېږي

نازک وي نازنين وي هره پانړه ې نيازبينه
لمبه لمبه ماحول سره لوګي کښې ګل اوچېږي

زما فطرت د تن وينه به ولې نه اوچېږي
چې ستا په دې واورينه اننګي کښې ګل اوچېږي


❀❀❀
                                  سوال
                               ـــــــــــــــــــــ
جانانه ذهن کښې ستا
څنګه دا سوچ راغے
چې زه به تا پرېږدمه
مينه اشنا پرېږدمه
زه به وفا هېره کړم
مينه به ستا هېره کړم
تا ته جوړ پته نشته
چې څوک په خپله مرضۍ
مينه کوے هم نه شي
مينه پرېښوے هم نه شي
بيا هم که يقين دې نه وي
نو راشه ثابت به کړمه
بيا به اقرار اوکړمه
چې زما زړه جانانه
زما ضمير جانانه
زما هر څه جانانه
ته مې الفت جانانه
زه ستا فطرت جانانه
دا زه چې ساه اخلم
دا خو په تا اخلم
تن کښې چې وينه لرم
تا سره مينه لرم

د اردو د يو نظم ژباړه

❀❀❀
قطعه
ـــــــــــــــــــــــــ
هر يو پۍ مخۍ د زړه سر دے زما
غوڅ ورپسې ځکه ځيګر دے زما
فطرته هر ښکلې درهم ګڼمه
بس دغه يو دے چې ډالر دے زما

❀❀❀

تقديره نور به رانه څه غواړې ته
چې مې د يار په څنګ کښې نه غواړې ته

څنګه ئې درکړمه بې وسه يمه
چې راسره نشته هغه غواړې ته

په دې خبره دې ګټلے يمه
چې مينه غواړې پښتنه غواړې ته

د خوشحالو نه مې په څنګ تېروې
زړګے مې خوشي هديره غواړې ته

په جوارۍ بائيللے زړه فطرته
په کومو سترګو پستنه غواړې ته

❀❀❀

تهمت ئې کړو راپورې ګنهګار ئې کړمه زه
د مينې په قانون کښې سزاوار ئې کړمه زه

راجمع وو دنيا خلق په کاڼو ئې ويشتمه
څه ډېر په بې دردۍ سره سنګسار ئې کړمه زه

ريښې ريښې سينه چې مې ګوګل کښې په سلګو ده
د عشق په تېره تُوره تار په تار ئې کړمه زه

جنون د محبت وو ډېر اوچت به ګرځېدمه
د لويو ګړنګونو راګوذار ئې کړمه زه

فطرته اوښياران په اشاره باندې پوهېږي
دعا مې ورته اوکړه چې ازار ئې کړمه زه

❀❀❀

که ژوند په بيرته راشي او مونږ هغسې واړه شو
ممکن نه ده چې دواړه به د يو بله ماړه شو

زمونږه ګل ژوندون خداے چې د چا د سترګو ځار شو
په اور د جدائۍ اول لوګے شُو بيا لمبه شو

تر نيمې شپې د يو بله څه داسې ګيلې اوکړو
مونږ دواړه د يو بل نه شو اٰخر په دې اوده شو

ژوندون بې د جانانه ما خو داسې نه غوښتله
دا څنګه زندګي وه او دا څه راسره اوشو

مونږ دواړه خو د مينې په تکل وو راوتلي
دا زهر د نفرت ولې په مونږه کښې خواره شو

فطرته د خوبونو د دنيا نه رابهر شه
رښتيا خبره دا ده چې اوس مونږ دواړه زاړه شو

❀❀❀

د درد څړيکې ئې نعرې وهي ځيګر ته
تکليفونه چې ئې اورسي پرهر ته

چې د ستا په لاثاني حسن پرېوځي
سپېلني لوګے کَووم هغه نطر ته

ماشومان که ئې نهر وي فرياد نه کړي
چې نظر کوي د پلار سُوري څادر ته

مسافر جانان ئې خپل وطن ته راغے
کارغه دغه زېرے زر يوسه دلبر ته

چې په دې خاوره ئې امن پېرزو نه شي
په اور اوسوزوے کور دې ځناور ته

د روزګار حالات مې دا دي په وطن کښې
تږے راشي سر ته اودرېږي نهر ته

محبوبه دې د همزولو مينځ کښې درومي
اوس به اوخېژي د دنګو غرونو سر ته

تور قميص مې ورله راوړو فطرت جانه
اوس له وائي چې ما بوځه پېښور ته

❀❀❀
قطعه
ــــــــــــــــــــــــــــــــ
هر ارمان مې ارمان پاتې شو په زړه کښې
چې مې نوم د جانان پاتې شو په خله کښې
زړه مې سم ورسره پاتې شو فطرته
ګل خوبان چې رانه پاتې شو په وره کښې

❀❀❀

ساتلے دې په زړه کښې بيا د څه خبرې اور وو
راکړے چې بېګا راته محفل کښې دې پېغور وو

دا ولې دې بهر کړم د مئينو له قطاره
نظر ته دې ښه رانغلم که زړه دې رانه تور وو

بدرنګه ورځ مې ځکه په ژوندون او نه ليدله
چې لاس راته په سر باندې راښکلے خپلې مور وو

بلها بلها قيصې به مې په خپل نوم اورېدلې
په تن چې مې تر څو د ستا د مينې څادر خور وو

تحفه د محبت ئې تړمې اوښکې دي راکړي
په څنګ کښې د بې ننګه بې وفا سره مې کور وو

فطرت دې لکه تاو کړلو بوتل په ميخانه کښې
نشه وه د شرابو که د ستا د مينې زور وو

❀❀❀

مسافره ياره دا وطن دې پرېښوو
د ښائست او د ښکلا وطن دې پرېښوو

د غربت څپېړې سختې دي پوهېږم
د ابۍ او د بابا وطن دې پرېښوو

تا به ټوکو کښې وئيل چې زه به ځمه
خو نن لاړې په رښتيا وطن دې پرېښوو

ملامته دې کړم ډېر زړه او ضمير ته
تا چې اوکړله جفا وطن دې پرېښوو

تا خو وې چې دا وطن مې ځان ځيګر دے
په تا اوشوه څه بلا وطن دې پرېښوو

د سمسور باغ په مثال وومه فطرته
خو تا کړم تالا والا وطن دې پرېښوو

❀❀❀

مينه زَړه شوه که دې نور د زړګي زور نشته
محبوبې څه اوشو چې ستا د بنګړو شور نشته

د بام په سر به ئې چې خلقو نندارې کولې
هغه مزه دې اوس اشنا د اوربل خور نشته
نه دې ګلان اېښي اوربل کښې نه امېل په غاړه
چارګل دې هم په سرو لبانو باندې سوور نشته
ما ورته ويل چې پېښور نه تا له څه راوړمه
ويل ئې ګلونه راوړه هم مې قميص تور نشته
مازيګرے بې خونده شوے دے پيکه پيکه دے
چې په ګودر باندې د پېغلو ټنګ ټکور نشته
په نيمه لاره رانه ستون شو حق حيران ئې کړمه
دا ئې هم اووئيل چې وخت راسره نور نشته

فطرته ما مينه د خپل زړګي په خوښه کړي
په دې کښې هېڅ کردار په ما د ظلم زور نشته

❀❀❀
پښتنه
ــــــــــــــــــــــــــــــــــ
تا خو وعده کړي وه
ډېره په کلکه باندې
چې په راتلونکي باران
به خامخا درځمه
هغه باران پسې خو
بل باران هم تېر شو
خو ته رانغلې اشنا
وعده خلافه شولې
ښه دې اونه کړله خو
په وړاندې خيال دې څه دے
کومه وعده راکوې
کومه نېټه راکوې
ته به بيا کله راځې
زه دې په طمع شمه
که نه بې غمه شمه-----
❀❀❀

تا ته چې ګورمه وطنه اختر څنګه اوکړم
وينه مې اوڅاڅي د زړه نه اختر څنګه اوکړم 

هغه يتيم اختر ته نوي جامې کړي که نه
پوښتنه اوکړے د هغه نه اختر څنګه اوکړم

هره ورځ مرم په دهماکه او بم چاودنه باندې
هره ورځ ښخ شم بې کفنه اختر څنګه اوکړم

د تورو غرونو پناه شوے ئې مودې دې اوشوې
زما د مينې ارمان ژنه اختر څنګه اوکړم

بچيه ستا د شخصيت سره ټوپک نه ښائي
مه ځه په دې لاره ازغنه اختر څنګه اوکړم

د مينې ډک مازيګري دې راته وران ويجاړ کړو
کبر دې اوکړو کبرژنه اختر څنګه اوکړم

ستا جدائۍ راباندې داسې کانې اوکړلې چې
خله مې نيولي د هر څه نه اختر څنګه اوکړم

په ما لمبه لمبه ماحول کښې ظلم جبر کېږي
زه يمه موړ د ژوندانه نه اختر څنګه اوکړم

چې ناکړدې د غربت اووينم لوګے لوګے شم
لمبې مې اوخېژي له تنه اختر څنګه اوکړم

ما نه خو وخت د ژوند کولو اسباب اوشوکول
اونيسم زه د چا لمنه اختر څنګه اوکړم

ورځ په اختر هم زه فطرت د خېټې غم په نره
وېستلے يمه د کاله نه اختر څنګه اوکړم

❀❀❀

يو نظر راواړوه نو بيا دې نظر واړوه
راشه دا زخمي زړه مې د غم په هنر واړوه

دې چم کښې زما او ستا ژوندون د تېرېدو نه دے
ځه چې دواړه درومو ما د غرونو په سر واړوه

څنګه چې دې زه د خپل ګرېوان سره په جنګ کړمه
داسې دې مولا د تورو زلفو په شر واړوه

وخته نه ديدن پېژنې نه ملاقاتونه
څومره ښکلې شپه دې څومره زر په سحر واړوه

ستا د ناکړدو د لاسه زه فطرت تنګ شوے يم
خداے خو دې غمازه د ظالم په قهر واړوه

❀❀❀

د ښائستونو دغه ښار درته پرېږدمه ځمه
ستا د نظره دا خپل ځان راټولوومه ځمه

اوس مې که سر هم پکښې ځي نو هېڅ پرواه نه لرم
دا زولنې د غلامۍ نورې شلوومه ځمه

د هرې پېغلې پښتنې په سرتور سر د حيا
هغه څادر د ننګ ناموس راخوروومه ځمه

په خپله خاوره پښتونخوا د سربازۍ د پاره
دا ببر سري شاه زلمي بيداروومه ځمه

د خپل نيکه خوشحال خټک هغه زاړه روايات
په هر يو چم هره کوڅه راپاروومه ځمه

فطرته نور د جهالت تيارو کښې ژوند نه کېږي
په هره لار مشال د امن بلوومه ځمه


❀❀❀

لکه باد د چينارونو په سر تېر شوم
زه يو دم ستا د يادونو په سر تېر شوم

داسې وريت لکه نينه شومه په تېغنه
زه په عشق کښې د اورونو په سر تېر شوم

بې وفا به چرته لاس د وفا راکړي
تل د دغه اوميدونو په سر تېر شوم

ما به دا ويل چې هغه خو بس زما ده
تش په تشه د خوبونو په سر تېر شوم

بېش بها داغونه جوړ مې په لمن شو
چې د رنګ رنګ تهمتونو په سر تېر شوم

پېښوره ستا ثاني مې پيدا نه کړو
د دنيا واړه ښارونو په سر تېر شوم

دا رښتيا دي چې د سختې نه مرګ نشته
زه د څومره تکليفونو په سر تېر شوم

پښتنه مينه دې ګرځي زما تن کښې
ستا نه لرې که د غرونو په سر تېر شوم

د الوت وزر مې اوسو د اور سړيکو
د لمبه لمبه ګلونو په سر تېر شوم

چا ځيګر سره ځيګر مې نزدې نه کړو
زه فطرت هسې د زړونو په سر تېر شوم

❀❀❀
يو شعر
ـــــــــــــــــــــــــ
ستا نه راتله د دې خبرې ګواهي ورکوي
چې اوس دې زړه او ذهن دواړه د بل چا سره دي


زما ګلاب ګلاب ځواني د اور لمبو اوخوړه
د ژوند په هر قدم نازکو حادثو اوخوړه

څو ناکړدو په مونږه داسې لوبې اوکړلې چې
بابا مې کټ اوخوړ ابۍ د کور لانجو اوخوړه
نوے تهذيب اوګوره نوم ئې د فيشن ورکړے
زما د قام د بچي ګل ځواني نشو اوخوړه
ستړے مزدور د زندګۍ د خونده څه خبر دے
دنيا د وخت سرمايه دارو په بچو اوخوړه
نن مې ور او کتل هغه چې د ګودره راغله
د شاه ليله نازکه ملا برَغو منګو اوخوړه
سزا موندو ته خو څه جرم څه قصور پکار دے
د څه خبرې سزا مونږه پښتنو اوخوړه

فطرته زه خو ئې په خوند او په رنګ پوهه نه شوم
دا زندګي رانه عبث يو څو قيصو اوخوړه

❀❀❀

نه دې خپل نه دې د بل کړم بې وفا
تا د عشق په ژرنده دل کړم بې وفا

لوې واړه به مې اوس خود په کاڼو اولي
تا چې مينه کښې پاګل کړم بې وفا

بې منزله درومي ځان له ګوتې شماري
د هغو سره دې مل کړم بې وفا

نه دې دواړه لاس په مينه رانه تاو کړه
نه دې ګل د خپل اوربل کړم بې وفا

خبر نه شومه چې چا دې باغ تالا کړو
په نا حقه دې زه غل کړم بې وفا

زندګي زما فطرت خاورې ايرې شوه
تا په داسې پړي ول کړم بې وفا

❀❀❀

چې به کله د بام سر ته اوختمه
ګل بدن ته به دې ډېر ډېر زيرېدمه

ستا په سپين جبين تور خال ته داسې ياره
لکه شمع به زه تل ويلي کېدمه

ستا د سترګو په خمار داسې نشه ووم
چې په خوب کښې پرېوتمه پاڅېدمه

توره شپه وه ستا د تورو زلفو جال وو
ياره زه پکښې بې واکه اونښتمه

ستا په سر مې ستا د کلي نه اوباسي
خپل سُورے سُورے څادر اوچتومه

د ټوپک ويره مې هېڅ په زړه کښې نه وه
خو په خپل نوم د الزام نه ويرېدمه

په بدل د محبت ستا د کوڅې نه
خپل رېښې رېښې ګرېوان راټولومه

د ايرو څلے پېرزو په ما فطرت که
په لمبو دې د هجران اوسوزېدمه

❀❀❀
قطعه
ـــــــــــــــــــــــــ
محبت کښې د ګل مخو تل تاوان وي
د پېغور او د تهمت پکښې باران وي
اے فطرته خوا د هغه خلقو نيسه
چې پښتون وي يو ئې لوظ، يو زبان وي

❀❀❀

ستا د غاړې امېل نه شوم اوس مې تش تصوير ته ګوره
رنګ مې زيړ اوبه اوبه شوم اوس مې تش تصوير ته ګوره

د وختونو تهمتونو د ګرېوانه يم نيولے
د بهر نه د کاله شوم اوس مې تش تصوير ته ګوره

نه به اوشي ديدنونه نه به بيا کړم سترګې پورته
زه په داسې خوب اوده شوم اوس مې تش تصوير ته ګوره

ستا بلا سختې خبرې به مې واړولې داسې
په خندا به درته زه شوم اوس مې تش تصوير ته ګوره

ستا د نه راتلو په باب کښې به سرې تبې ووم نيولے
چې به راغلې زه به ښه شوم اوس مې تش تصوير ته ګوره

که به ستړے د مودو ووم چې به ستا غېږې ته راغلم
ستا په غېږ کښې به دمه شوم اوس مې تش تصوير ته ګوره

ته د خپل زورور حسن تپوس څه کوې له ما نه
ګورې نه چې پرې لمبه شوم اوس مې تش تصوير ته ګوره

که هر څومره بې طبيعته به ووم زه فطرت جانانه
ستا په يو خندا به ښه شوم اوس مې تش تصوير ته ګوره

❀❀❀
قطعه
ــــــــــــــــــــــــــــــــ
زما د ښکلې وطن ښکلې لکه ګل ملګري
چې مسافر دي هغه ټولو ته سلام کوومه
د ډوډۍ غم کښې  د خپل کوره او د کلي لرې
چې در په در دي هغه ټولو ته سلام کوومه

❀❀❀
مشوره اخلم له تا نه
ـــــــــــــــــــــــــــــــــــــــــــــــــــــــ
دا چې تل خفه خفه وي
دا چې تل رنځور ړنځور وي
دا چې هر وخت سوزېدلے
د حالاتو په تنور وي
دا زړګے به مې تر کومه
ياره داسې په ضرور وي
هېڅ په بند ئې نه پوهېږم
بس خو بې اوره سوزېږم
هر ساعت هره لمحه چې
سرګردانه يم تاوېږم
دا قصور زما د زړه دے
که قصور دے ستا د سترګو
هر وخت ډوب وي په نشو کښې
ستا د سترګو په کاسو کښې
د شرابو په پيالو کښې
سوو سوو اسوېلو کښې
د هجران په تورو شپو کښې
د ساقي په ميخانو کښې
شاړو دشتو او ميرو کښې
ستا د حسن په جلوو کښې
په حسينو نظارو کښې
ځواني مرګه حادثو کښې
مشوره اخلم له تا نه
زړه بدل کړم او که زړه کښې
اوسېدو والا جانانه
❀❀❀
قطعه
ــــــــــــــــــــــــــــــــــــ
بې وسه ژونده کړوې مې ولې
په چغو چغو ژړوې مې ولې
څه کاغذي ګلاب خو نه يمه زه
ګل د لا له يم رژوې مې ولې

❀❀❀

ګلونه لمبې نولي د ازغو به درته څه وايم
زه د محبت د حادثو به درته څه وايم

ټول د ګلالۍ يوې خندا د کاره اووېسته
نور د نوي دور د زلمو به درته څه وايم

څوک چې د دې خاورې بچي غواړي در په در مدام
سوچ ته ئې سلام دے د هغو به درته څه وايم

ما د دنيا ژبو سره خپله ژبه اوکته
جګه وه پښتو د پښتنو به درته څه وايم

ستړے يم د کاره خو چې لاړ شم د مور غېږې ته
زه د خپلې مور د الاهو به درته څه وايم

اووائي چرګ بانګ خو په ديدن باندې ماړه نه شي
داسې د خود سره لېونو به درته څه وايم

يو مې پېښور وينو کښې ډوب دے زړه مې تاو کوي
بل خوا په کابل د زلزلو به درته څه وايم

دا سورے څادر مې د وختونو جنګ کښې سوے دے
زه په ځان د تېرو حادثو به درته څه وايم

ورک کړمه د کلي نه فطرت د لنډې زنې خال
نور د چا د سترګو خمارو به درته څه وايم

❀❀❀
يو شعر
ـــــــــــــــــــــــــــــ
تا ته مې پام شو په جبين دې تور زلفان خواره وُو
ځان ته مې پام شو خپل ګرېوان مې تار په تار اوليدو



نوره د ظلم او د جبر ملګرتيا پرېږده
ترهه ګره بس که توبه ګار شه دا ګناه پرېږده

ورځ په محشر به خداے ته څه جواب د ظلم کوې
په سمه لار شه نوره دغه ناروا پرېږده

د ژوند په خوند به شې خبر خو ته د امن په لار
بل کړه مشال د دې تيارو مينځ کښې رڼا پرېږده

ستا په وجود کښې يو انسان دے تا ته نه وائي چې
د خونرېزے او قتلِ عام دا اِنتها پرېږده

دا د سرونو په بدل کښې چې ډالرې اخلې
پښتون دې ورور دے د پښتون د سر سودا پرېږده

فطرته هر انسان ته خداے وائي چې ما ياد کړه
بې غمه ګرځه د دنيا روزګار په ما پرېږده

❀❀❀

تر تا مې نه رسي اواز ډېر بې مجاله شومه
د عشق په ستړي لار اشنا څومره بدحاله شومه

داسې يو وخت وو چې ژوندے ئې په ليدلو وومه
داسې وخت راغے اوس چې موړ ئې د وصاله شومه

وه مسافره نه دې خط نه دې خبر راځي
ئې نا اوزګاره که دې زه بهر د خياله شومه

حسن پرست نه يم خو دا ښکلې به ډېر ښکلې وو
چې متاثره ئې د حسن او جماله شومه

فطرته دوه قدمه يو کړه ځان را اورسوه
ځمه له دې دنيا پرده شومه سنبهاله شومه

❀❀❀

په ارمان چې د چا مرم ارمان مې وژني
د زړګي د باغ تازه ګلان مې وژني

مزدورے لره د عشقه اوزګار نه يم
هم په دې ګناه د کلي خان مې وژني

راوتے د خپله کوره بهر نه شم
د بارودو او لمبو باران مې وژني

زه پښتون يم د پښتو نه به وانه وړم
که په دې لوظ په دې زبان مې وژني

د فطرت جانانه لږ غيرت خو اوکړه
ستا په وړاندې نن په سپين ميدان مې وژني

❀❀❀

ته د اسمان په ليکه زه په سر د زمکې اوسم
خاوره خزله يمه څنګه به ستا زړه کښې اوسم

زه په ازاد وطن کښې ژوند د غلامۍ تېرووم
زه د خپل فکر قيدي زه په قيدخانه کښې اوسم
  
ستا د غرور دنګې دنيا ته رسېدلے نه شم
زما خيالونه واړه زه په توره شپه کښې اوسم

زما وطن کښې د لمبو باران کوڅه په کوڅه
زما وجود سوزوي زه په تناره کښې اوسم

په ژوندون څوک هم يو لمحه بهروسه نه لري خو
فطرته زه د اژدها بلا په خُله کښې اوسم

❀❀❀

په شر دي ستا په سر يو بل ته سره دي بلها خلق
اے ښکليه په سپين رخسار دې مړه دي بلها خلق

حيران يمه چې ستا وجود پرې ولې لمبه نه شو
د ګل مخ په لمبو کښې دې وراته دي بلها خلق

زنځير د غلامۍ نن سبا وينمه چې شلېږي
د خان د ظلم زور په تماشه دي بلها خلق

دا ستا د سپين جبين په رياست بادشاهي غواړي
په دې طمع دې ځائے په ځائے پراته دي بلها خلق

ساقي په ميکده کښې لږ په پام ګده قدمونه
واعظ سره بيا نن سبا خواږه دي بلها خلق

د ښار په رڼاګانو کښې اوسېږي حال ې دا دے
په يو کور کښې يو بل ته نزدې نه دي بلها خلق

د خېټې د دوزخ اور ئې هډونه سوزولي
اوس نه په سره غرمه او نه په شپه دي بلها خلق

بېړو او د بنګړو په شړنګ کښې فرق کولے نه شي
په دې چم کښې ړندو سره کاڼه دي بلها خلق

فطرته د پۍ مخو د لېمو نه فريب څاڅي
د شونډو په رنګونو ئې دهوکه دي بلها خلق

❀❀❀
قطعه
​​ــــــــــــــــــــ
څړيکو کښې پېدا يو په دردونو کښې لوئې شوي يو
څوک دے مسيحا څوک دے قاتل په دې پوئې شوي يو
دا وينه مو چې څاڅي دې کښې رنګ د انقلاب دے
اغياره داسې مه وايه چې مونږ هسې توئې شوي 

چې اوبه د ورخه تېرې شي او تنګ شي
دا ضمير او زړه مې خپلو کښې په جنګ شي

چې د ظلم په بازار غلي تېرېږي
هغه زړونه د ګوګل پنجره کښې زنګ شي
چې نمسي د ابدالي ميدان ته راشي
خود به تښتي که مغل شي که پيرنګ شي
هغه يار چې په مثال د سرائې کټ دے
خپل به ئې نه کړم که ئې ونه د لونګ شي
فطرتي خُمارې سترګې خداے ورکړي
قتلِ عام کوي چې زلفې ترې په څنګ شي
پښتونخوا کښې چې  د امن سپرلے راشي
هره ورځ به دي خلګۍ په ما قلنګ شي

سره لبان به دې بدل شي په لعلونو
چې زما فطرت د زړه په وينو رنګ شي

❀❀❀

ستا دا وطن او ستا دا ښار پرېږدمه
نور دې دا ستړے انتظار پرېږدمه

انسانيت چې پکښې تل قتلېږي
ځم ترې د ظلم دا بازار پرېږدمه

ظلم ئې هم کړے زما سره دے
بيا هم هغې دښمن ته لار پرېږدمه

اوکړي وعده خو نه رادرومي اشنا
ورپسې نور د ګتو شمار پرېږدمه

ستا د غصې سره مې ژوند نه کېږي
د کلي خانه ستا بېګار پرېږدمه

د بل د غاړې هار شو ښکلې جانان
پيره بابا نور دې دربار پرېږدمه

کلي ته ځم روزي به خداے راکوي
نور د پردي وطن روزګار پرېږدمه

د ځني خاله لېونے دې نه کړو
نور دې په سپين جبين سنګار پرېږدمه

بيا د غره سر ته ګلالۍ اوخته
ځکه ټپه په د يکه زار پرېږدمه

فطرته ځم به د اقراره سره
خداے که دې دا ځل په انکار پرېږدمه

❀❀❀
يو شعر
ــــــــــــــــــــــــــ
بې وسه ووم فطرته که په عقل مې پرده وه
چې کور د محبت مې ورانېدو غلے ولاړ ووم


د يار د سپين رخسار په وجه مې اغيار تنګوي
زه چې د يار کلي ته ځمه ما په لار تنګوي

ناپوهه خلق دي د مينې قدر نه پېژني
ګرم په دې نه دي چې د مينې طلبګار تنګوي
د وخت سامراجه د ګرانۍ دوزخ دې ساز کړلو خو
اوس به نهر په رڼا ورځ سرمايه دار تنګوي
د زړه سکون چې مې بائيللے دے وختونه اوشو
په نصيب خوار يمه که ما د چا ازار تنګوي
زما وطن کښې هر څه شته خو دغه يو کمے دے
چې څوک زلمے شي هغه فکر د روزګار تنګوي
سر په زنګون د شوګيرو سبب معلوم نه دے خو
دومره پوهېږم چې ما اوږد انتظار تنګوي

ذهن او زړه مې د احساس په زمکه اوجنګېږي
ما فطرت تل په دغه بحث او تکرار تنګوي

❀❀❀
زيړ مازيګر
ـــــــــــــــــــــــــــــــــــــــــــــــــــــــــــــــــ
هغه زيړے مازيګر ياد دے زما
تا چې وې ځمه او راځمه بيرته
خوشي صحرا کښې دې تنها پرېښودم
زه چې په نيمه لاره تا پرېښودم
تا ته به ياد وي او که نه جانانه
د تلو په وخت دې ما ته داسې اووې
چې زه ستا لېچو ته بڼګړي راوړمه
زه د ستا غاړې له امېل راوړمه
زه د ستا پوزې له نتکۍ راوړمه
زه ستا غوږونو له والۍ راوړمه
زه د ستا ښپو لره پانزېب راوړمه
زه ستا لاسونو له نکريزې راوړم
ګرانه ته چرته لاړې
چې بيرته نه رادرومې
زه خو په مينه پا يم مينه غواړم
نه مې بنګړي نه مې نتکۍ پکار دي
نه مې غوږونو ته والۍ پکار دي
نه خو پانزېب او نه نکريزې غواړم
نه مې ستا نورې څه ډالۍ پکار دي
ستا نه بغير به په امېل څه کووم
بندي به زه د عشق په جېل څه کووم
نو ګرانه
يه ګرانه
زما خو ته پکار ې چرته ې ته
زه خو تر اوسه ستا په طمع يمه
مه ګڼه داسې چې بې غمه يمه
ستا د راتلو په انتظار کښې يمه
ولاړه هغسې په لار کښې يمه
ولاړه هغسې په لار کښې يمه
❀❀❀

هېڅ بې هېڅه د وختونو سيلۍ يوړم
کړم ئې ګډ وډ د غمونو سيلۍ يوړم

د ژوندون د هره کاره اووتمه
بې وفا ستا د يادونو سيلۍ يوړم

دا چې زړه پرهر پرهر لرم سينه کښې
ستا په عشق کښې د دردونو سيلۍ يوړم

ما خو دا وئيل هغه خو بس زما ده
تش په تشه د خوبونو سيلۍ يوړم

د غزلو او نغمو په تار کښې راغلې
زه چې کله د فکرونو سيلۍ يوړم

هر ارمان مې ستا د يو ارمان نه ځار شو
زه فطرت د ارمانونو سيلۍ يوړم

❀❀❀

ذرې ذرې زړه چې دا ستا د دره وړي جانانه
ستا په چا څه که څوک دا ستا د غمه مري جانانه

اغيار مې تن ايره ايره بدن مې سوے غواړي
د نفرت اور مې په وجود کښې خوروي جانانه
د سکون ساه به څنګه واخلي په قلاره به شي
چې بل انسان څوک په قلاره نه پرېږدي جانانه
بيا به له تا پښتنه نه کېږي چې څوک ئې ګله
راځه چې اوليکم خپل نوم ستا په تندي جانانه
د وخت واکدار رانه خفه دے حق وينا مې کړي
په دې ګناه باندې مې دار ته خېژوي جانانه
پښتو به پرې نه ږدم که هر څو د پښتو دښمنان
د غلامۍ په زنځيرونو مې تَړي جانانه

ستا په کوڅه کښې ما فطرت د محبت قاتلان
ښپې ابلې ښپې سر تور سر ولې ګرځوي جانانه

❀❀❀

هېچا خپل نه کړمه هېچا ځان ته نزدې نه کړمه
خاورې ايرې شومه چې تا ځان ته نزدې نه کړمه

د ځان ځانۍ دور کښې حد خود غرضۍ اوکړلو
زه چرې خپل ابۍ بابا ځان ته نزدې نه کړمه

د مرګ نه پس زما په قبر باندې اونه ژاړې
چې ووم ژوندے تا په دنيا ځان ته نزدې نه کړمه

ډېر تکليفونه تېر شُو ډېر مصيبتونه تېر شُو
بيا هم بې ننګه بې وفا ځان ته نزدې نه کړمه

هغه چې ويل به ئې چې ژوند بې له تا څه ته وائي
چې سخته راغله هغه چا ځان ته نزدې نه کړمه

د بې رُخۍ په دې سبب ئې رسېدلے نه يم
زه فطرت ولې خپل اشنا ځان ته نزدې نه کړمه

❀❀❀

ستړے شوم جانانه دا به څه کېږي
دلته مې بلها لوبې په زړه کېږي

داسې ستا په سر يم د رقيب سره
څنګه چې د اور او اوبو نه کېږي

سر چې مې د مور غېږه کښې کېږدمه
هله مې د ستړي زړه دمه کېږي

ما خو په دې چم کښې خواږه اوشيندل
ولې راته لارو کښې تراخه کېږي

سپين رخسار د يار ځوانَکو اوخوړو
خدايه د فطرت زړه کښې اوبه کېږي

❀❀❀
ګران فضل سبحان عابد صيب ته ډالۍ
ـــــــــــــــــــــــــــــــــــــــــــــــــــــــــــــــــــــــــــــــ
جدا ستا سوچ جدا ستا فکر له جهان عابده
دا ستا نه زار ستا نه لوګے ستا نه قربان عابده

ستا د ټپې سندرې زار پۀ زړۀ کښې لارې کوي
ستا هر غزل ستا هر يو نظم ګل خوبان عابده

د خپل اولس غم دې د سترګو تختوي خوبونه
راځي دې تړمې تړمې اوښکې پۀ ګريوان عابده

چې پۀ نغمو کښې د رباب د ټنګ سره ئې اورم
ما ته زما د مينې اوليکه داستان عابده

پۀ هر يو رنګ ئې پۀ غزل کښي اړوي راړوي
پۀ شاعرانو فطرتي وي ښکلې ګران عابده

فضا رنګينه ده وريځې پۀ اسمان خورې دي
راځه چې زلفو کښې دې پټ کړم له باران عابده

زما د قام بچي به څنګه د ټوپکه خلاص شي
تل دې پۀ زړۀ وړے دے دغه يو ارمان عابده

خالق درکړے تخيل په عجيبه انداز دے
زۀ فطرت ستا د قلم زور ته يم حيران عابده

❀❀❀
بنګړي
ــــــــــــــــــــــــــــــــــــــ
څومره وختونه او مودې اووتې
چې نه بنګړي نه لوپټې وينمه
د وطن ښکلو باندې څه شوي دي
چې د مئينو سترګې سرې وينمه

❀❀❀


د سرو وينو سيلاب ځکه بهېږي نن سبا
پښتون په سپينه لاره کښې قتلېږي نن سبا

باران د ګولو اوشي غوغا جوړه شي بازار کښې
قاتل مو هم د سر نه معلومېږي نن سبا

په نوم د ترهه ګر ئې بدنام کړے هر پښتون دے
داغ شوي مو لمن ده نه پاکېږي نن سبا

د کومې شملې نوم او دبدبه چې په دنيا وه
هم هغه شمله خاورو کښې لوغړېږي نن سبا

پخوا به د ټول کلي يو حجره وه يو جومات وو
دا ولې پښتانه نه يو ځائے کېږي نن سبا

د روس ملا مو په نره ماته کړي خو فطرته
زمونږ نه امريکه نه قلارېږي نن سبا

❀❀❀

اوس مې په نصيب کښې تش غمونه پاتې شوي دي
ياره راسره چې ستا يادونه پاتې شوي دي

کله ئې په زړه کېدم او کله ورته ګورمه
نښې د وفا دې تصويرونه پاتې شوي دي
ستا په انتظار کښې هغه تا چې وې بس درغلم
هغسې مې لاسو کښې ګلونه پاتې شوي دي
هغه زړه چې ستا د محبت چپو وهلے دے
اوس ئې نړېدلي دېوالونه پاتې شوي دي
ستا د محبت ميراث کښې دا برخه زما وه چې
فکر او احساس له مې دردونه پاتې شوي دي
ستا د جدائۍ حادثه داسې وخت اوشو چې شوي ده
ذهن کښې مې هغه پرهرونه پاتې شوي دي

لوړې حوصلې اوچت پټکي پښتانه خاورې شول
اوس فطرت خټکه تش لاسونه پاتې شوي دي


❀❀❀

څنګه چې شمعې پسې ځان سېزي پتنګ زړګيه
داسې د يار په محبت کښې شوې ملنګ زړګيه

يو ورځ به وي داسې چې ما پسې به ګرځي هغه
نن که هر څو هغه زما نه ځي په څنګ زړګيه

د يار ظلمونو ستمونو ته ځان کلک اونيسه
ويره به نه کړې که ګزار شې د ګړنګ زړګيه

هله ئې څښمه هله رُخ د مېخانې کوومه
چې تنهائۍ کښې کله کله شمه تنګ زړګيه

کلک به تر مرګه يمه زه فطرت خټک په وفا
ښايم به خلقو ته چې دې ته وائي ننګ زړګيه

❀❀❀

بيا به يو ځائے شو که حالات لږ غوندې وار اوکړي
فضا رنګينه شي او امن لږ تلوار اوکړي

داسې دې اوويشتم چې هېڅ نه شوم خبر له ځانه
لکه ښکاري چې په مارغه باندې ګوذار اوکړي

زور خو پرې نشته چې رضا مينې ته نه ده هغه
حق خو لري هغه زما نه دې انکار اوکړي

چې ئې رښتيا په زندګۍ چرته وئيلي نه وي
څوک به ئې څنګه په خبره اعتبار اوکړي

دا ئې نفرت دے او که دا ئې محبت اوګڼم
دا کله کله چې په ما د ګل ګزار اوکړي

که ولي نه دے نو خالي به فطرت هم نه ګڼې
چرته به ستا په کاڼي کاڼي زړه کښې لار اوکړي

❀❀❀
د ماشومتوب نه تر زلميتوبه
ــــــــــــــــــــــــــــــــــــــــــــــــــــــــــــــــــــــــــــــــــــــــــــــــ
دغه زه ووم
دغه ته وې
تا ته ياد دي چې واړه وو
په ګرمۍ نه په ساړه وو
د همزولو سره ته چې مازيګر کښې
د چيندرو لوبې له تللې
ماشومتوب وو څومره وران ووم
زه د شګو غټ شيطان ووم
ستا چيندرو به مې کړه ورانه
بيا به اوتختېدم ستا نه
ته به څومره قارېدلې
ما به ډېره ژړولې
ماشومتوب وو خوشحالي وه
د ژوند څو ورځې سيالي وه
ورو ورو وخت په مخ روان وو
مونږ پرې چرته پوهېدلُو
بيا څه وخت پس داسې اوشو
چې په مونږه دواړو ياره
زلميتوب راغے خبر شوم
ته په خپل کور کښې بندي شوې
د رواج په زولنو کښې
په سماج د پښتنو کښې
بې له تا نه
اے جانانه
زه ووم څومره پرېشانه
ما به ويل چې خداے خبر دے
چې دا څه زما نه روک دي
په دې سوچ او په دې فکر
ژوند په وړاندې تلو روان وو
يوه ورځ په کوڅه ستاسو
ناڅاپي چرته کښې تلمه
ته په ور کښې راښکاره شوې
په يو بل زمونږ نظر شو
بس په ما باندې اختر شو
ته مسکۍ شولې جانانه
زړه دې اووېستو له ما نه
بيا د ځان سره مې اووې
هغه څه چې له ما روک وو
هغه څه راته ملاو شو
ټول خواږه راته ملاو شو
د ځوانۍ نوے دوران وو
څومره ښکلې دا جهان وو
دا زما فطرت ارمان وو
چې په سنګ کښې مې جانان وو
چې په سنګ کښې مې جانان وو
❀❀❀
قطعه
ــــــــــــــــــــــــــ
ولې مې نه پېژنې هغه پخوانے فطرت يم
ستا په اوربل مئين ستا هغه لېونے فطرت يم
چې يو ئې لوظ يو زبان وي په يوه پوهېږي
د هغه شنو کاڼو د غرونو غرسنے فطرت يم

❀❀❀

کاش جانان که مې په مينه پوهېدلے
په لمبو باندې به زه نه سوځېدلے

کاش چې ټول عمر بهار وے په ګلونو
سره ګلونه چې خزان نه رژولے

کاش په وخت که مې اظهار وو ورته کړے
اوس به داسې زړه زما نه خوږېدلے

کاش چې ما څنګه جانان په زړه کښې ځائے کړو
داسې زه ئې هم په زړه کښې ځائيولے

کاش که زړه مې وو سيراب د چا په مينه
د ځوانۍ ګل به زما نه اوچېدلے

کاش که نه وے د بېلتون نوم په دنيا کښې
د جانان نه به څوک څنګه بيلېدلے

کاش که زه د محبت د کلي خان وے
ما به مينه په دلو دلو وېشلے

کاش د خېټې د دوزخ فکر که نه وے
څوک د کور کلي به ولې ورکېدلے

کاش که ګرانه پښتونخوا راباندې نه وے
زه به دې خلقو کښې ولې اوسېدلے

کاش چې دلته کښې د ذات فرقونه نه وے
چا به څنګه بيا يو بل ته سپک کتلے

کاش که زه فطرت شاعر وومه عالمه
ما به هم د چا په نوم غزل ليکلے

❀❀❀

محبت کښې په انګار سوزېږم زه
دم په دم او وار په وار سوزېږم زه

د ستم په کاڼو لګم هر طرف ته
د ژوندون په هره لار سوزېږم زه

مودې اوشوې چې د سترګو مې پناه دے
په ارمان د يو ديدار سوزېږم زه

بد دعا مې د مور پلار اخستي نه ده
دا د چا په بد ازار سوزېږم زه

زه فطرت د نظامپور شاړو ميرو کښې
محبت کړمه سنګسار سوزېږم زه

❀❀❀

بېلتون رانه جدا کړلو جانان زما د مينې
ستي ئې په لمبو کړو هر ارمان زما د مينې

پرون مې خوا کښې ناست وو نن بېلتون ځان سره يوړو
سُور اور شو يو ساعت کښې ټول جهان زما د مينې

خزان راته د مينې سمسور باغ تالا والا کړو
نسکور په زمکه پرېوته ګلان زما د مينې

پرواه نشته په دار که محبت کښې شم ملګرو
دنيا ته به شي پاتې يو داستان زما د مينې

حساب به ترې نه اخلمه د چا چې پکښې لاس دے
يو ورځ را اوچتېږي به طوفان زما د مينې

خټک يمه د ځان نه به ئې مخکښې کړم فطرته
ژوندي به پاتې نه شي قاتلان زما د مينې

❀❀❀

زړګے او ځيګر دواړه مې لوې غم ته غاړه اوځي
چې فکر مې راټول شي او صنم ته غاړه اوځي

دا زړه څومره ساده څومره نادان دے نه پوهېږي
په ويښه چې سپوږمۍ د څوارلسم ته غاړه اوځي
شاعر فطرت لرمه د غزل خوا کښې چې کېنم
دا سوچ مې کله زير او کله بم ته غاړه اوځي
جانانه ته په مينه داسې کلکه غاړه راکړه
چې څنګه پېښور درومي تورخم ته غاړه اوځي
غمونو دردولے همېش درومي ميخانې ته
جانان لېونے شوے دے چيلم ته غاړه اوځي
په هغه دم به خود اوځي سړے د سړيتوبه
چې غم د پاسه غم وي او بس غم ته غاړه اوځي

ستا کړي ناکړدې ئې جوړې بيا را په زړه شوي
فطرت چې کتاب واخستو قلم ته غاړه اوځي

❀❀❀

ته دې جانانه په ما کړے ستم څه له چېړې
زه درته يو وايم او ته خبره بله چېړې

زه خو دا نه وايم چې ته مې درد را اوپاروه
ته بې تپوسه مې د زړه زخم پخپله چېړې

په کلي کور چم او ګاونډ کښې به مې زر رسوا کړې
ته چې په هر محفل هغه قيصه پاګله چېړې

تر سليمانِ پيغمبر به دې تل ځي شکايت
چتيه ته چې هر وخت مينې له بلبله چېړې

فطرته دغه يو عادت باندې مې بدي شې ته
د خلقو وړاندې مې په مينځ لاره کښې څه له چېړې

❀❀❀

ستا په خاموشه شونډو شور غواړم
زړه سوزولو له لږ اور غواړم

ساقي د نه څښلو خبره نشته
نن به توده په توده نور غواړم

چې په قلاره پښتانه نه پرېږدي
د غم باران ئې تل په کور غواړم

د ننګ ناموس او د حيا څادره
تل دې په سر د هرې خور غواړم

د کلي رسم کښې زلمي له تُوره
پښتنې پېغلې ته به لور غواړم

په خپله خاوره خپل اختيار غواړم
د مينې ځان له جدا کور غواړم

چې د نړۍ دښمن ته ملا ماته کړم
داسې طاقت او داسې زور غواړم

فطرته بيا مې پرهرونه ډک شو
زخمي زخمي زړه له ټکور غواړم

❀❀❀
قطعه
ــــــــــــــــــــــــــ
په زړه دې پوهه يم د سترګو په مطلب دې رسم
ماشوم خو نه يمه په هر رنګه طلب دې رسم
فطرته ياره که هر څو په خله اظهار نه کوې
ستا هر انداز ته مې نظر په هر کرتب دې رسم

❀❀❀

زړه کښې مې ځائې کړے ئې ځيګر کښې مې ځائې کړے ئې
سترګو کښې مې اوسې هر نظر کښې مې ځائې کړے ئې

ستا نوم مې د زړه په چاپېرچل باندې ليکلے دے
زهن کښې مې خور ئې په خپل سر کښې مې ځائې کړے ئې

خداے شته بې له تا که يو لحظه راباندې تېره شي
داسې په خپل خيال او تصور کښې مې ځائې کړے ئې

ته د سپرلي ګل ئې د شفق د رنګينو سره
ياره سپين سحر زيړ مازيګر کښې مې ځائې کړے ئې

ستا د ياد ټکور اکثر زما فطرت نه اوغواړي
ګرانه د وجود په هر پرهر کښې مې ځائې کړے ئې

❀❀❀
سکون
ــــــــــــــــــــ
زه د ژوند د شوره تښتم
د سکون په لوې ارمان کښې
خو پوهېږم نه چې څنګه
او په کوم طرف ته لاړ شم
د ژوندون په هره لاره
په قدم قدم ازغي دي
تکليفونه او دردونه
په قسمت د لېوني دي
زه فطرت ځکه ژړېږم
زه په دې باندې پوهېږم
چې هر خوا ته ځان ځاني ده
خو ګيله د چا نه اوکړم
څوک مې نه اوري فريادونه
هسې خپل ځان به خفه کړم
د بې وسه زړه په کور کښې
اسويلي به خپل لمبه کړم
تا به څنګه اے زړګيه
د سکون په کور اوده کړم
لنډه دا چې ډېره سخته
د غم ډکه زندګي ده
وينې وينې ښپې پرې وړمه
هره لار ازغي ازغي ده
د نصيب نه ګيله مند يم
دا چې مل مې بې وسي ده
د زړګي مې وينې څاڅي
دا قيصه زخمي زخمي ده
د ګوګل په سوي بڼ کښې
که مې اوشي سره ګلونه
په زړګي باندې لرمه
حسرتونه ارمانونه
❀❀❀

ستا د تورو زلفو شپه کښې يم ورک شوے
بل مشال په لاس تياره کښې يم ورک شوے

ما خپل فکر لټوي شاړه بيديا کښې
خبر نه دے چې ستا زړه کښې يم ورک شوے
ما يو خوب اوليد چې هر څه مې بائيللي
زه په کور د ژوندانه کښې يم ورک شوے
ميخانه ورانه ويجاړه جام نسکور دے
چې د مينې په نشه کښې يم ورک شوے
د دنيا هر يو روزګار شو رانه پاتې
ستا د ديد په تماشه کښې يم ورک شوے
زه د خپلو تړمو تړمو اوښکو ياره
د باران يوه شېبه کښې يم ورک شوے

د حالاتو سيلۍ اوړے يم فطرته
ګل په لاس ستاسو کوڅه کښې يم ورک شوے

❀❀❀

چې يم بې وسه ستا د کار نه يمه
ملګرے ستا په يوه لار نه يمه

چې ئې زما سورے څادر اوکتو
ويل ئې خفه نه شې اوزګار نه يمه

جواب د مينې ئې څه داسې راکړو
يمه وړه د خپل اختيار نه يمه

چې په دوه رنګه مينه نه پوهېږم
خود خو به وائي چې اوښيار نه يمه

ځکه په هر موسم کښې مينه غواړم
زه په خزان او په بهار نه يمه

ته ښار کښې اوسې زه ساده کليوال
جانانه زه ستا د روزګار نه يمه

اوکړه وعده چې ما به نه کړَوې
عادت د اوږد انتظار نه يمه

منم فطرته چې بې وسه يم خو
پاتې له تا نه په يو لار نه يمه

❀❀❀
قطعه
ــــــــــــــــــــــــ
ستا دا مسکے نظر مې ساه اوباسي
څه په اسانه زړه زما اوباسي
څه بې انصافه دي د وخت مشران
په زور د کلي ما او تا اوباسي

❀❀❀

ګوګل کښې چې مې تا د هجر اور پرېښودے دے
ما دغه لوئې ستم ته کلے کور پرېښودے دے

احساس مې زوروي هره لمحه په دې خبره
زما په پاکيزه لمن ئې تور پرېښودے دے
اشنا ستا ناکړدو سره چې ما په ځان کولو
په خپل وجود مې هغه ظلم زور پرېښودے دے
ژوندون راته د خپل ضمير په خوا کښې عذاب شوے
ته تلے ئې خو ما ته دې پېغور پرېښودے دے
دا څنګه زمانه شوه هر طرف ته ځان ځاني ده
جدا شو زوئ د پلاره ورور هم ورور پرېښودے دے
راځي به انقلاب په پېښور او په کابل کښې
توې شوي وينې دلته داسې شور پرېښودے دے

نن بيا بلۍ ته ختي د فطرت په انتظار ده
اوربل ئې هم په خپلو اوږو خور پرېښودے دے

❀❀❀

ستا په نازکو شونډوشور د پسرلي غواړمه
لکه يو ګل دې خال په ګل ګل اننګي غواړمه

د وخت واکداره لوئې الله ته به جواب ورکوم
زه لېونے نه يم چې تا سره سيالي غواړمه

د سحر باده غم پناه کړه له دې تورو غرونو
زه خو مدام هره جولۍ کښې خوشحالي غواړمه

په سر د دار چې هم شمله د پښتو جګه ساتي
پښتون له سترګې د باز زړه د ازمري غواړمه

فطرته فن او فکر دواړه مې قابل دي د دې
چې ستا د سپين رخسار په زمکه بادشاهي غواړمه

❀❀❀

سلګے مې ډوبې ډوبې د ارمان په کور کښې خېژي
چې ساه مې د ځيګره د جانان په کور کښې خېژي

اُلفت کښې سُود او زيان شته که زما قسمت خراب دے
دا ولې هره ګټه د تاوان په کور کښې خېژي

د خان د بېګارونو نه چې کله انکار اوکړم
تڼے مې د ريښې ريښې ګرېوان په کور کښې خېژي

کچه د خاورو کور که ترې هر څومره پټ ساتمه
روزګار د شواروز مې د باران په کور کښې خېژي

په اور د جدائۍ ئې دوه مئين بيا سوزولي
هم دغه اوازونه د هجران په کور کښې خېژي

د خېټې د دوزخ غم لاهو کړے په دردونو
فرياد په نيمه شپه د يو انسان په کور کښې خېژي

خرڅ کړے ئې په هر دور کښې زه يم په يو بل
دا خپل مې لوې واړه سوداګران په کور کښې خېژي

د مينې کر يو شان د زړه په زمکه شي فطرته
بس چا لره ازغي چا له ګلان په کور کښې خېژي

❀❀❀
قطعه
ـــــــــــــــــــــــــ
د ذات په سپين ائين به مې تور داغ د تهمت جوړ شي
ديدن لره راځه خو د ګودر غاړې ته نه
د امن پسرلے د ډېره وخته داسې وائي
چې چرته وائې ځم خو د خيبر غاړې ته نه

❀❀❀

نن ماتووم لويه روژه ستا په وصال جانانه
د اٰخري ديدن دې اوشو پوره کال جانانه

د ځوانۍ وخت د لاسه اوځي ځه چې مينه اوکړو
ستا څنګه خوښه ده او څنګه دے ستا خيال جانانه

د زړه درياب مې په ختو دے د سيلاب ويره ده
په ماتېدو مې دے د سترګو پشکال جانانه

خپله شَړۍ ريښې ريښې لرم پرواه مې نشته
خو ستا په سر غواړمه تل د حيا شال جانانه

کله ئې ښکل کړمه او کله ئې په زړه اونيسم
د مينې هغه وړومبنۍ نښخه رومال جانانه

ما دردوي ما زوروي ما پسخوي ځان پسې
دغه کلک سترګے ستا د غونډې ځني خال جانانه

زمونږه دواړو نصيبونه ئې جدا ليکلي
ما ډېر د وخته په پالي وېستلے پال جانانه

خون به ئې واخلې د فطرت د سر قاتله به شې
تل دې پرې مه راخوروه د زلفو جال جانانه

❀❀❀
قطعه
ـــــــــــــــــــــــــــــ
اسوېلے اوکړي خو په خله باندې څه او نه وائي
زما بچے زما غربت ډېر د نزدو نه ويني
چې په تعبير ئې يو انسان د دې دنيا نه رسي
فطرت يو داسې خوب اشنا د ډېرو شپو نه ويني

❀❀❀

اوګوره په شا سترګې راواړوه
ته شه په خندا سترګې راواړوه

زړه مې بې له تا نه قرار نه کوي
مه ځه په ژړا سترګې راواړوه

خير دے که رسوا په دنياګۍ شمه
تلو کښې خامخا سترګې راواړوه

اوسوزوه واړه رقيبان په اور
مخکښې د دنيا سترګې راواړوه

زه فطرت نور هېڅ له تا نه نه غواړم
يو ځلې اشنا سترګې راواړوه

❀❀❀

عشق نا ترسه رنځ دے دا د انسان زړه خوري
زهر زهر شي وجود دا ترې خواږه خوري

زما ياره سرخوړلے غم دې پوې کړه
لا ماشوم يم دومره زر زر مې دې نه خوري

خدمتګاره ورته اونيسه ناصحه
تورې زلفې ئې لمبې د تناره خوري

هم په ځان هم په بچو حرام حرام که
اے انسانه دا مردارې خو کارغه خوري

په يار دومره ستم مه کوه فطرته
رڼې اوښکې ئې واورين واورين لېمه خوري

❀❀❀

جانان د رقيبانو چم ته تلے خدايه خير کړې
د غټو بلاګانو چم ته تلے خدايه خير کړې

دا زړه خود سره شوے دے په مه کړه نه پوهېږي
نن بيا د اداګانو چم ته تلے خدايه خير کړې
په سرو وينو ککړ پرهر پرهر څو ځلې راغے
بورا بيا د ګلانو چم ته تلے خدايه خير کړې
زړګے مې ناقراره دے چې وي به په څه حال کښې
ګل مخے د شېخانو چم ته تلے خدايه خير کړې
د حورو د غلمانو په صفت چې نه مړېږي
ملا نن د رندانو چم ته تلے خدايه خير کړې
څه نوے کار به خامخا راګوري پرې ويرېږم
مئين زړه د خوبانو چم ته تلے خدايه خير کړې

چېلۍ به صدقه کړم روغ ئې غواړمه چې راشي
فطرت د قاتلانو چم ته تلے خدايه خير کړې

❀❀❀

مقبرې ترې نه اوس ډکې دي فطرته
د دنيا پۀ محبت چې نازېدلو

هغه خلق خاورې واخيستۀ فنا شو
پۀ غرور چې به په زمکه ګرځېدلو

ستا د مينې پۀ نا ترسه اور کښې ياره
اسويلي مې پۀ لمبو اوسوزېدلو

اوښياران وائي چې کبر ته زوال وي
ډير د لوړو ګړنګونو اولوېدلو

د وختونو زورور د زوره پرېوځي
ما بلها پۀ خپلو سترګو اوليدلو

❀❀❀
هائيکو
_________
څومره ساده وومه زه نه پوهېدم
ځکه يوازې پاتې شوے يمه
ما د جانان سره پښتو کوله

چغې سورې د هر يو کوره راځي
کافرو وران کړلو کورونه زمونږ
مسلمان ناست دے تماشه ئې کوي

خود کش چې ځان پورې بمونه تړي
څه په ناز وائي چې جنت ته به ځو
دا د ازله دوزخيان پيدا دي

مونږ خو قدم په قدم امن غواړو
مونږ پښتانه خو د روزګار خلق يو
مونږ په خود کشو باندې مه يادوئ

زه خو مُلا په سمه لاره تلمه
تا به صفت تل د لبانو کوو
اوس چې مې اوخوړو کافر دې کړمه

مونږه د مينې په تکل کښې ګله
د کوره اوتي مسافر يو کنه
پردي وطن کښې خپل جانان لټوو

دا په هر لور چې در په در ګرځو
چې در په در خاورې په سر ګرځو
دا مو عمل د لارې مل دے کنه

زما د مينې د ارمان قاتله
چرته به ئې چرته دې اوګورمه
زه خو په تا پسې زړه ستړے شومه

نه مو ياري اورسوله سر ته
نه مو په مينه مزدوري اوکړله
هسې عبث مو عمر واړولو

په يو واده کښې يوې مستې جينۍ
څه مستې مستې اداګانې کوې
زه ئې په ځان باندې مئين کړم کنه

درئمه ورځ ده چې نهر يمه زه
دا د سحر په بانګ کښې نوي ټپه
چې په واده به وريژې وېشې که نه

ما چې اظهار د مينې اوکړو ورته
جانان په ما باندې راپرېوتلو
زه هم مئين ووم د مودو نه په تا

ته هم پښتون ئې خو زه هم پښتون يم
ځه کنه نر شه اوس مې واړوه ته
دا ځلې توت ته مې بکياڼه اووې

نمونځ چې قضا شي نو ادا به شي بيا
نه ادا کېږي قضا شوے ديدن
ملګرو زه درنه جانان ته ځمه

د يو جينۍ سره سيالۍ کښې کنه
نن مې مېچنه تاووه ملګرو
ګوتې مې خوږ کړې په ځان نه پوهېدم

کار خو مې شته خو دِياړي ئې نشته
هم کوم کار هم بې روزګاره يمه
د شاه ليلٰي سره بېګار ته ځمه

هغه چنار چينه وچ شوي دي اوس
هغه ګودر هم ګودر پاتې نه دے
چرته چې مونږ به ديدنونه کول

په ما فطرت پسې د ډېره وخته
يو څو کسانو لاس او ښپې وهلې
اٰخر قلار شُو چې برباد ئې کړمه

❀❀❀
خط
ــــــــــــــــــــــــــــــ
په پرديس کښې د مودو نه مسافره
داجي ګله! په اختر وطن ته راشه
د بارودو او لمبو باران وهلے
په اور سوي خپل پرهر وطن ته راشه
ته غربت زمونږ بيل کړے ئې پوهېږم
زه سحر ماښام په تا پسې ژړېږم
بې له تا زمونږه څوک دي داجي ګله
له دې غمه زه په تا پسې سوزېږم
هر څه شته خو داجي ګله ستا کمے دے
ته چې نه راځې وطن ته دا زياتے دے
د پردو خپلو نه لرې چې اوسېږې
د غربت ناسور دې غلے په مرے دے
ستا کمي محسوسوم په هره لاره
مور په هېڅ نيمګړي کړي نه يم پلاره
مسافر داجي په خپل وطن کښې غواړم
مهربانه شې په مونږ پروردګاره
مونږ نه لرې په پرديس کښې ئې خو بيا هم
د راتلونکي راروان اختر د پاره
ما له مور بنګړي اخستي
ماله مور جامې ګنډلي
ما له مور نکريزې راوړې
ما له مور پيزار اخستے
ما له مور والۍ اخستي
ما له مور ډالۍ اخستي
منم پلاره چې اختر دے
خو---------
که اختر نوم د نکريزو او بنګړو وي
که اختر نوم د پيزار او د جامو وي
که اختر نوم د والو او د ډالو وي
که اختر نوم بې له تا د خوشحالو وي
بې له تا داسې اختر خو اختر نه شو
جوړ مې ځکه سوزېدلے پرهر نه شو
دا منم چې په اختر پردي وطن کښې
ستا به هم نوي جامې نه وي په تن کښې
ته به هم ضرور خفه وې
په سلګو به هره شپه وې
داجي ګله بې له تا نه
په خپل کور کښې سرګردانه
زه او مور مې بې اسرې يو
خفه تل په تا پسې يو
په زړګي زرې زرې يو
ژوندي دواړه بې فائدې يو
داجي ګله په ما ګرانه
ما ته ګران له خپله ځانه
د فطرت د زړه ارمانه
د فطرت د زړه درمانه
بس که خپل وطن ته راشه
بس که خپل وطن ته راشه
داجي ګل جواب کښې وائي
د وطن مهر په لاس د ظالمانو
پردے حق مدام خوړلے غاصبانو
دا وطن زما او ستا د پاره نه دے
دا خوړلے غټو غټو بلاګانو
زما لورې ملغلرې
خداے چې ډېر يم درنه لرې
په وينا دې ښه پوهېږم
زه هم مرم نه پاتې کېږم
خو څه اوکړم مجبوري ده
زمونږ ډېره بې وسي ده
کلي کور کښې غريبي ده
دا زمونږ بدنصيبي ده
خفه کېږه مه نيازبينې
په ما ګرانې نازنينې
هره ورځ به ستا اختر وي
ښائسته به هر سحر وي
کلي کور له به درځمه
خو پيسې تا له ګټمه
بيا به ډېرې خوشحاليانې
زه د ځان سره دروړمه
زه چې هر کله درځمه
تا به وړاندې خبروومه
بس دعا راته کوه چې
بل مشال په لاس کښې درشم
بل مشال په لاس کښې درشم
❀❀❀
ټپئيزې
ــــــــــــــــــــــــــ
ستا د ټوپک لرم جواب
خو اول سپړم نوے باب
غواړم د علم لوې درياب
ما له بابا راوړه کتاب
زه به که خير وي د سبا نه سکول ته ځمه

د ډوډۍ غم کښې وي روان
ټوله ورځ ګرځي په ډېران
ګوري هډوکي او ټيمان
خدايه پښې ابلې ماشومان
چې ورته اوګورمه ډېره خفه شمه

څه خوبصورته زندګي وه
زمونږه دواړو چې ياري وه
خودا زمونږ بد نصيبي وه
جانانه ډېره بې وسي وه
په کچه مينه کښې جدا له تا نه شومه

اوښکې په مخ مې رابهېږي
زړه مې نرے نرے خوږېږي
جانان چې ځي نه پاتې کېږي
غم ئې له ما ځنې تاوېږي
را معلومېږي چې د ځان سره مې وړينه

که زما زړه پرهر پرهر وي
ستا چې د مينې پاک نظر وي
تل به په ما باندې اختر وي
د زرو قدر په زرګر وي
د ښکلو قدر د مئينو سره وينه

قسمت له ما ځنې جدا کړې
بلې ئې سرې لمبې په ما کړې
د تورو غرونو ئې پناه کړې
نصيب د بل د کور ښکلا کړې
ما له ئې بل سره ژوندون را اوښودنه

لکه د واورې ويلي کېږم
غم کښې دې شپه او ورځ ژړېږم
د مينې اور باندې سوزېږم
جانانه مرم نه پاتې کېږم
ستا محبت کښې د هر چا د خندا شومه

جانانه زه پردے مزدور يم
  پروت د غربت په لوې تنور يم
خو بس د زړه ځنې مجبور يم
دا په مجنون چې مشهور يم
دا ستا د مينې سرو لمبو وهلے يمه

څنګه به ځان راټولومه
کډه به چرته درنه وړمه
زه به د ستا د لاسه مرمه
زما د عمر سره سمه
ميرات شې غمه په خندا د ئې تېرومه

په نورو خلقو مهربان شوې
جانانه ما سره چې وران شوې
پاتې نيمګړے يو ارمان شوې
دا ته چې پاڅېدې روان شوې
په شا دې اوکتل زرې زرې دې کړمه

جوړه ترې لويه افسانه شوه
چې په نظر د بېلتانه شوه
اوس هغه مينه ميرنه شوه
څنګه بې غوره زمانه شوه
يو ورته خاندي بل څپېړې ورکوينه

ګل دې د سڼي او اوربل يم
په هره لاره به دې مل يم
چې ستا په مينه مکمل يم
پروت که جانانه په مقتل يم
خو زه به ستا د پاکې مينې پت پالمه

د ګل په شان ده د ازله
پرون سحر مې اوليدله
مينې ته جوړه ده بلبله
خوا له راځه د ګلاب ګله
پۍ مخي ډېر دي خو زه ستا ارماني يمه

د مازيګر زيړِيا نمره
نن خو دې بيا کړمه اوتره
خپله مرضي کوې خود سره
زما سوري سوري څادره
تا به تر کومې د نېستۍ په اوږه وړمه

باران په کور ئې د ګولو دے
پښتون خو ځکه په سلګو دے
سر په ژړا په اسوېلو دے
دغه مقام د ژړېدو دے
په خپله خاوره په پښتون کېږي ظلمونه

په ما د خپله ځانه ګرانه
زما د سوي زړه ارمانه
تپوس دې اوکړمه له چا نه
زما د ګل په شان جانانه
دا زندګي به بې له تا نه ګرانه شينه

پرون غرمې راغلے نه وې
ته چې د شپې راغلے نه وې
خولې خولې راغلے نه وې
څو چې په دې راغلے نه وې
زه به تر هغې ګل په لاس ولاړه يمه

نسکور په زمکه ګزارېږي
ګل په سپېره خزان رژېږي
د بَوره اوښکې تل توئېږي
جانان په هر څه ښه پوهېږي
بيا هم په ما ظلم کوي چې نه راځينه

د نيمې شپې تصوير مې واخله
د  سپينې خلې تصوير مې واخله
د زړه دمې تصوير مې واخله
چې رانه ځې تصوير مې واخله
چې دريادېږم زړه به ستا قراروينه

لاړلو تېر شولو يو خوب وو
دا ناداني که لېونتوب وو
څه ښکلې وخت د ماشومتوب وو
په  ما راغلے پېغلتوب وو
د ډېره نازه به د پنجو په سر تلمه

د زړه په باغ مې خزان راغے
څومره ناترسه طوفان راغے
د ګټې کور له تاوان راغے
په تېر ساعت دې ارمان راغے
جانانه اوس درپسې مروړمه لاسونه

په خپله خاوره با اختيار شه 
دښمن ته غر په هره لار شه
په پښتون ننګ اوکه تيار شه
پښتونه پورته شه بيدار شه
دښمن دې جرړې پرېکوي کور دې سېزينه

ستړے سحر ستړے ماښام دے
ذرې ذرې مې هر اندام دے
لاس کښې مې بيا نيولے جام دے
جانانه بيا هغه ماښام دے
راځه چې نن دواړه غائبي بابا-۱ له ځونه

فضل الرحمان فطرت نيازبين ووم
په کلي کور کښې نازنين ووم
جانانه خال ستا د جبين ووم
زه په مثال لکه ګبين ووم
د زهرو تريخ شوم چې په زړه اورنځېدمه

۱- غائبي بابا  زمونږ د کلي غرونو کښې يو زيارت دے- 
❀❀❀

